
ALİ MƏCLİSİN İCLASI 

19 iyun 2026-cı il. Saat 17. 

 

Naxçıvan Muxtar Respublikası Ali Məclisi sədrinin 

birinci müavini Bəxtiyar Məmmədov sədrlik edir. 

 

Sədrlik edən. Hörmətli deputatlar! 

Hörmətli qonaqlar və media nümayəndələri, hamınızı salamlayıram. 

Bu gün Naxçıvan Muxtar Respublikası Ali Məclisinin növbədənkənar altıncı sessiyasının 
birinci iclası keçirilir. 

Naxçıvan Muxtar Respublikası Ali Məclisinin iclasında 42 deputat iştirak edir. 

Qeydiyyat    (saat 17.08 dəq.) 

    İştirak edir       42 

    Yetərsay       31 

İclas öz işinə başlamağa səlahiyyətlidir. 

Beləliklə, yeddinci çağırış Naxçıvan Muxtar Respublikası Ali Məclisinin növbədənkənar 
altıncı sessiyasını açıq elan edirəm. 

(Azərbaycan Respublikasının Dövlət Himni səslənir.)  

Sədrlik edən. Hörmətli deputatlar! 

Bugünkü iclasda Naxçıvan Muxtar Respublikasının maliyyə naziri Həsən İsmayılov və 
Azərbaycan Respublikası Hesablama Palatasının Naxçıvan Muxtar Respublikası üzrə İdarəsinin 
rəisi Hafiz İsmayılbəyli iştirak edirlər. 

Hörmətli həmkarlar! 

Bugünkü iclasın gündəliyinə 3 məsələ daxil edilmiş və sizlərə təqdim olunmuşdur. Xahiş 
edirəm, gündəliyə münasibət bildirəsiniz. 

Hesablayıcı komissiyadan xahiş olunur, səsləri hesablayıb məlumat versin. 

Səsvermənin nəticələri  (saat 17.11 dəq.) 

   Lehinə        42 

   Əleyhinə           0 

   Bitərəf           0 

   Səs vermədi           0 

   İştirak edir         42 

Nəticə: Qəbul edildi     

Sədrlik edən. Buyurun, Bəhruz müəllim! 

B.Məmmədov, Ali Məclisin Hesablayıcı komissiyasının sədri. 

Hörmətli Bəxtiyar müəllim! 

Səsvermədə iştirak edən 42 deputat gündəliyin lehinə səs vermiş, əleyhinə və bitərəf olan 
yoxdur. 



2 

Sədrlik edən. Çox sağ olun! 

Gündəlik qəbul olundu. 

Gündəlikdə duran birinci məsələ “Naxçıvan Muxtar Respublikasının 2025-ci il büdcəsinin 
icrası haqqında” Naxçıvan Muxtar Respublikasının Qanun layihəsinin birinci oxunuşda 
müzakirəsidir. 

Bildiyiniz kimi, Naxçıvan Muxtar Respublikası Konstitusiyasının 39-cu maddəsinin I 
hissəsinə əsasən Naxçıvan Muxtar Respublikasının Nazirlər Kabineti muxtar respublikanın 
büdcəsini icra edir. 

“Büdcə sistemi haqqında” Azərbaycan Respublikası Qanununun 29.3-cü və 29.5-ci 
maddələrinə uyğun olaraq 2026-cı il 12 may tarixində Naxçıvan Muxtar Respublikasının 2025-ci 
il büdcəsinin icrasına dair illik hesabat və “Naxçıvan Muxtar Respublikasının 2025-ci il 
büdcəsinin icrası haqqında” Naxçıvan Muxtar Respublikasının Qanun layihəsi Nazirlər Kabineti 
tərəfindən Ali Məclisə təqdim olunmuşdur. 

Qanun layihəsi deputatlara paylanılmış, Ali Məclisin komitələrinin 18 may 2026-cı il tarixli 
birgə iclasında aparıcı komitə təyin olunan İqtisadi siyasət komitəsinin sədri, sədr müavini və 
üzvlərinin, digər komitə sədrləri və müavinlərinin, Naxçıvan Muxtar Respublikasının maliyyə 
naziri və müavininin, həmçinin Ali Məclis və Nazirlər Kabineti aparatlarının nümayəndələrinin 
iştirakı ilə müzakirə olunmuşdur. 

Qanun layihəsi barədə məlumat vermək və komitənin rəyini bildirmək üçün söz İqtisadi 
siyasət komitəsinin sədri Mübariz Bayramova verilir. 

Buyurun, Mübariz müəllim! 

M.Bayramov, Ali Məclisin İqtisadi siyasət komitəsinin sədri.  

Hörmətli Bəxtiyar müəllim! 

Hörmətli deputatlar və sessiya iştirakçıları! 

İlk növbədə hər birinizi salamlayıram. 

Müzakirəyə təqdim olunan “Naxçıvan Muxtar Respublikasının 2025-ci il büdcəsinin icrası 
haqqında” Naxçıvan Muxtar Respublikasının Qanun layihəsi ötən il ərzində həyata keçirilən 
maliyyə siyasətinin nəticələrini, büdcə vəsaitlərindən istifadə səviyyəsini və qarşıda duran 
vəzifələri özündə əks etdirir. 

Büdcə yalnız maliyyə sənədi deyil, eyni zamanda dövlətin prioritetlərini, vətəndaşların 
rifahına yönəlmiş məqsədlərini və inkişaf strategiyasını özündə əks etdirən əsas idarəetmə 
mexanizmidir. Büdcə müzakirələri nəticəsində iqtisadi inkişafın dayanıqlılığı, sosial sahələrə 
ayrılan vəsaitlərin effektivliyi, regionun inkişaf tempi və dövlət proqramlarının icra vəziyyəti 
barədə ümumi mənzərə formalaşır. Ona görə də büdcənin icrasına dair hesabatın müzakirəsi 
idarəçilikdə səmərəliliyin dəyərləndirilməsi baxımından çox əhəmiyyətlidir. 

Əsası Ulu Öndər Heydər Əliyev tərəfindən qoyulan və Azərbaycan Respublikasının 
Prezidenti cənab İlham Əliyev tərəfindən uğurla davam etdirilən inkişaf strategiyası, regionlarda 
olduğu kimi muxtar respublikada da uğurla davam etdirilir. 

Ötən dövrdə Naxçıvan Muxtar Respublikasında çoxşaxəli iqtisadiyyatın formalaşdırılması, 
sosial sahənin inkişafı istiqamətində həyata keçirilən tədbirlər 2025-ci ildə də uğurla davam 
etdirilmiş, inkişafın keyfiyyətcə yeni mərhələsinə qədəm qoyulmuşdur. Naxçıvan Muxtar 
Respublikasının ölkəmizin digər bölgələri ilə quru əlaqəsinin təmin olunması sahəsində həyata 
keçirilən tədbirlər, “Naxçıvan Muxtar Respublikasının sosial-iqtisadi inkişafına dair 2023-2027-ci 
illər üçün Dövlət Proqramı”nın qəbul olunması müstəqil Azərbaycanın siyasi və iqtisadi 
qüdrətinin daha bir göstəricisidir. 

Məlumat üçün bildirirəm ki, Naxçıvan Muxtar Respublikasının Nazirlər Kabineti “Büdcə 
sistemi haqqında” Azərbaycan Respublikası Qanununun 29.5-ci maddəsinə uyğun olaraq, 
“Naxçıvan Muxtar Respublikasının 2025-ci il büdcəsinin icrası haqqında” Naxçıvan Muxtar 
Respublikasının Qanun layihəsini Naxçıvan Muxtar Respublikasının Ali Məclisinə təqdim 
etmişdir. Layihə müzakirə üçün İqtisadi siyasət komitəsinə təqdim edilmiş və deputatlara 
paylanılmışdır. “Naxçıvan Muxtar Respublikasının 2025-ci il büdcəsinin icrası haqqında” 
Naxçıvan Muxtar Respublikasının Qanun layihəsi İqtisadi siyasət komitəsinin 18 may 2026-cı il 
tarixdə keçirilən iclasında Naxçıvan Muxtar Respublikası Ali Məclisinin komitə sədrləri və 
müavinlərinin, İqtisadi siyasət komitəsinin sədri, sədr müavini və üzvlərinin, Naxçıvan Muxtar 
Respublikası Ali Məclisi Aparatının müvafiq şöbə müdirləri və əməkdaşlarının, Naxçıvan Muxtar 
Respublikası Nazirlər Kabineti Aparatının şöbə müdirinin, Naxçıvan Muxtar Respublikasının 
maliyyə naziri və müavininin iştirakı ilə geniş müzakirə edilmişdir. 

Müzakirələrdən əvvəl qısa olaraq bildirirəm ki, layihəyə görə 2025-ci ildə Naxçıvan Muxtar 
Respublikası büdcəsinin gəlirləri, ümumilikdə, 493 milyon 143 min manat proqnoza qarşı 450 
milyon 644 min 744 manat icra olunmaqla proqnoza 91,4 faiz əməl olunmuşdur. Məlum olduğu 
kimi, “Naxçıvan Muxtar Respublikasının 2025-ci il büdcəsi haqqında” Naxçıvan Muxtar 
Respublikasının 25 dekabr 2024-cü il tarixli 3-VIIQN nömrəli Qanununda büdcə gəlirləri 
493.143.000 manat təsdiq edilmiş, gəlirlərin 285.713.000 manatı Azərbaycan Respublikasının 
dövlət büdcəsindən ayrılan dotasiya hesabına formalaşdırılacağı nəzərdə tutulmuşdur. Təsdiq 
edilmiş göstəricilərə əsasən Naxçıvan Muxtar Respublikasının öz gəlirləri 207.430.000 manat 
nəzərdə tutulmuşdur ki, bu da 2025-ci ilin icra göstəricisi ilə müqayisədə 83.214.744 manat və 
ya 40,1 faiz artımla icra olunmaqla 290.644.744 manat icra edilmişdir. Həmçinin Azərbaycan 
Respublikasının dövlət büdcəsindən ayrılması nəzərdə tutulan dotasiya (transfertin yuxarı həddi) 
məbləği 160.000.000 manat icra olunmaqla 2025-ci ilin təsdiq olunmuş göstəricisi ilə 
müqayisədə 125.713.000 manat qənaət edilmiş və nəticədə nəzərdə tutulmuş vəsaitin 56 faizi 
icra edilmişdir. Naxçıvan Muxtar Respublikası büdcəsinin gəlirlərinin 2025-ci ildə 91,4 faiz icra 
olunmasının səbəbi əsasən Azərbaycan Respublikasının dövlət büdcəsindən ayrılması nəzərdə 
tutulan dotasiya məbləğinə yerli xərclərin optimallaşdırılması və xərclər üzrə effektiv idarəetmə 
tədbirlərinin tətbiqi nəticəsində qənaət olunması ilə bağlıdır. 

Bütün bunların nəticəsidir ki, 2025-ci ildə muxtar respublikada ümumi daxili məhsul 
istehsalı 2024-cü illə müqayisədə real ifadədə 3,8 faiz artaraq 1 milyard 709 milyon 438 min 600 
manat olmuşdur. 

2025-ci ildə əhalinin hər nəfərinə düşən ümumi daxili məhsul real ifadədə 3,4 faiz artaraq 
3.624,2 manat təşkil etmişdir. 

Muxtar respublikada səmərəli məşğulluq imkanlarının yaradılması əhalinin alıcılıq 
qabiliyyətini yüksəltmiş, əmtəə dövriyyəsinin həcmini genişləndirmişdir. 2025-ci ildə muxtar 
respublikada pərakəndə ticarət dövriyyəsi 1 milyard 366 milyon 340 min 200 manat təşkil etmiş, 
2024-cü illə müqayisədə 4 faiz artım qeydə alınmışdır. Əhaliyə göstərilən ödənişli xidmətlərin 
dəyəri 198 milyon 489 min 600 manat olmuşdur ki, bu da 2024-cü il ilə müqayisədə 0,3 faiz 
çoxdur. 

2025-ci ildə bütün maliyyə mənbələrindən əsas kapitala, ümumilikdə, 397 milyon 341 min 
300 manat vəsait yönəldilmişdir ki, bu da bir il öncəki göstəricidən 45,2 faiz çoxdur. Vəsait 
qoyuluşunun 286 milyon 327 min 300 manatı və ya 72,1 faizi bilavasitə tikinti-quraşdırma 
işlərinin yerinə yetirilməsinə sərf olunmuşdur ki, bu da əvvəlki illə müqayisədə 23,8 faiz çoxdur. 

2025-ci ildə muxtar respublikada büdcə vəsaitlərinin qanunauyğun və səmərəli 
istifadəsinə nəzarət daha da gücləndirilmiş, əməkhaqqı, sosial ödənişlər, digər zəruri xərclərin 
vaxtında ödənilməsi təmin edilmiş, etibarlı maliyyə nəzarəti sistemi formalaşdırılmışdır. Həmçinin 
muxtar respublika əhalisinin maliyyə resurslarına çıxış imkanları asanlaşmış, real sektorun 
inkişafına yönləndirilən tədbirlər həyata keçirilmişdir. 

2025-ci ildə Naxçıvan Muxtar Respublikasında büdcə xərclərinin səmərəliliyinin və büdcə 
daxilolmalarının artırılması istiqamətində məqsədyönlü tədbirlər həyata keçirilmişdir. 2025-ci il 
üzrə Naxçıvan Muxtar Respublikası büdcəsinin xərcləri 505.184.000 manat məbləğində təsdiq 
olunmuşdur. Təsdiq olunmuş xərclər 88,2 faiz və ya 445.629.730 manat məbləğində icra 
olunmuşdur ki, bu da 2024-cü illə müqayisədə 16.023.138 manat və ya 3,7 faiz çoxdur. 
Ümumilikdə, 2025-ci il büdcəsinin faktiki icrası ilə bağlı qanun layihəsi və illik hesabat onu 
deməyə əsas verir ki, Naxçıvan Muxtar Respublikasının 2025-ci il büdcəsi səmərəli və müsbət 
dinamikalı olmuşdur. 

Hörmətli Bəxtiyar müəllim! 

2025-ci il büdcəsinin icrası, ümumilikdə, maliyyə sabitliyinin qorunduğunu, sosial 
öhdəliklərin yerinə yetirildiyini və iqtisadi idarəetmədə müsbət dinamikanın davam etdiyini 
göstərir. Büdcənin uğurlu icrasında əməyi olan və məsuliyyət nümayiş etdirən qurumlara 
təşəkkürümü bildirirəm. Qarşıdakı dövrdə də əsas məqsəd yerli gəlir mənbələrinin 
genişləndirilməsi, sahibkarlığın inkişafı, investisiya layihələrinin vaxtında icrası və əhalinin sosial 
rifahının daha da yüksəldilməsi olmalıdır. 

“Naxçıvan Muxtar Respublikası Ali Məclisinin komitələri haqqında” Naxçıvan Muxtar 
Respublikasının Qanununun 6.1-ci maddəsinə əsasən Ali Məclisin komitəsi müzakirə etdiyi 
məsələlərə dair qərar və rəylər qəbul edir. 

Müzakirə olunan məsələ ilə əlaqədar İqtisadi siyasət komitəsinin rəyi hazırlanmışdır.  

İcazənizlə, komitənin rəyini nəzərinizə çatdırıram. 

Yeddinci çağırış Naxçıvan Muxtar Respublikası Ali Məclisinin İqtisadi siyasət komitəsinin 
rəyi. 

Naxçıvan Muxtar Respublikası Ali Məclisinin İqtisadi siyasət komitəsinə daxil olmuş 
“Naxçıvan Muxtar Respublikasının 2025-ci il büdcəsinin icrası haqqında” Naxçıvan Muxtar 
Respublikasının Qanun layihəsi Naxçıvan Muxtar Respublikası Konstitusiyasının 39-cu 
maddəsinin I hissəsinin üçüncü abzasına və “Büdcə sistemi haqqında” Azərbaycan Respublikası 
Qanununun 29.5-ci maddəsinə uyğun olaraq muxtar respublika büdcəsinin icrası məqsədilə 
hazırlanmışdır. 

“Naxçıvan Muxtar Respublikasının 2025-ci il büdcəsinin icrası haqqında” Naxçıvan 
Muxtar Respublikasının Qanun layihəsi komitə üzvlərinə paylanılmış, komitənin 18 may 2026-cı 
il tarixli iclasında komitənin sədri, sədr müavini və üzvlərinin, digər komitə sədrləri və 
müavinlərinin, həmçinin Naxçıvan Muxtar Respublikası Ali Məclisi və Nazirlər Kabinetinin 
aparatlarının nümayəndələrinin, Naxçıvan Muxtar Respublikasının maliyyə naziri və müavininin 
iştirakı ilə müzakirə olunmuşdur. Qanun layihəsi “Normativ hüquqi aktlar haqqında” Naxçıvan 
Muxtar Respublikasının 2011-ci il 19 iyul tarixli 6-IVQN nömrəli Qanununun tələblərinə uyğun 
hazırlanmışdır.  

Yuxarıda qeyd edilənləri və “Naxçıvan Muxtar Respublikası Ali Məclisinin komitələri 
haqqında” Naxçıvan Muxtar Respublikası Qanununun 6.2-ci maddəsini nəzərə alaraq Ali 
Məclisin İqtisadi siyasət komitəsi qeyd edir ki, qanun layihəsi Ali Məclisin iclasının gündəliyinə 
daxil edilmək üçün təqdim oluna bilər. 

Diqqətinizə görə təşəkkür edirəm! 

Sədrlik edən. Sağ olun, Mübariz müəllim! 

İndi isə məsələ ilə bağlı çıxış etmək üçün söz Naxçıvan Muxtar Respublikasının maliyyə 
naziri Həsən İsmayılova verilir. 

Buyurun, Həsən müəllim! 

H.İsmayılov, Naxçıvan Muxtar Respublikasının maliyyə naziri.  

Hörmətli Bəxtiyar müəllim! 

Hörmətli Arzu müəllim! 

Hörmətli deputatlar və sessiya iştirakçıları! 

Ölkə rəhbərinin xüsusi qayğısının əhatəsi fonunda Naxçıvan Muxtar Respublikasında 
2025-ci il uğurlu hesab ediləcək iqtisadi göstəricilər, büdcə daxilolmalarında nəzərə çarpan artım 
və iqtisadiyyatın bütün sahələri üzrə dinamik inkişafla xarakterizə oluna bilər. 

Belə ki, 2025-ci ildə Naxçıvan Muxtar Respublikasında ümumi daxili məhsul real ifadədə 
3,8 faiz artmış və nominal olaraq 1 milyard 636 milyon 384 min manat proqnoza qarşı 1 milyard 
709 milyon 438 min 600 manat təşkil etmişdir. Əhalinin hər nəfərinə düşən ümumi daxili məhsul 
3,4 faiz artaraq 3 624,2 manat, orta aylıq nominal əməkhaqqı isə 5,1 faiz artımla 822,3 manat 
məbləğində statistik göstəricilərdə qeydə alınmışdır. 

2025-ci ildə 474 milyon 240 min 600 manatlıq və ya 2024-cü illə müqayisədə 7,2 faiz çox 
sənaye məhsulu istehsal edilmiş, əsas kapitala öncəki illə müqayisədə 45 faiz çox, 397 milyon 
341 min 300 manat məbləğində vəsait yönəldilmiş, pərakəndə ticarət dövriyyəsi 4 faiz artaraq 1 
milyard 366 milyon 340 min manat həcmində olmuş, eyni zamanda xarici ticarət dövriyyəsi üzrə 
əməliyyatların həcmində də artım (3,7 faiz) müşahidə edilmiş, dövriyyə 130 milyon 126 min 770 
ABŞ dolları təşkil etmişdir. Ticarət dövriyyəsinin 13 milyon 570 min 210 dollarını və ya 10,4 
faizini ixrac olunmuş məhsulların, 116 milyon 556 min 560 dollarını və ya 89,6 faizini isə idxal 
məhsullarının dəyəri təşkil etmişdir. 

Sadalanan bu və digər dinamik iqtisadi inkişaf göstəricilərinin müşayiətində funksional 
istiqamət üzrə qeyd olunur ki, Naxçıvan Muxtar Respublikası büdcəsinin gəlirləri 493 milyon 143 
min manat proqnoza qarşı 450 milyon 644 min 744 manat məbləğində icra olunmaqla, proqnoza 
91,4 faiz əməl olunmuşdur.  

İcranın 8,6 faiz aşağı göstəricisi, əsasən, müvafiq büdcə ilində büdcənin gəlir 
tədiyyələrinə aid edilən Azərbaycan Respublikasının dövlət büdcəsindən Naxçıvan Muxtar 
Respublikasının büdcəsinə ayrılması nəzərdə tutulmuş dotasiya məbləğinə qənaətlə 
əlaqədardır. 

Belə ki, 2025-ci ildə də Naxçıvan Muxtar Respublikasının büdcə xərclərinin ilkin yerli 
yığımlar hesabına maliyyələşdirilməsi diqqətdə saxlanılmış, dotasiya plan üzrə deyil, xərclərin 
yerli yığımlarla əhatə olunmayan hissəsinin tamamlanması üçün cəlb edilmişdir. Hesabat ilində 
may, avqust və sentyabr ayları üzrə muxtar respublika büdcəsinə dotasiya alınmamış, büdcə 
mövcud xəzinə qalıqları hesabına maliyyələşdirilmişdir. Beləliklə, plan götəricisindən 125 milyon 
713 min manat az dotasiya alınmış, yerli yığımlar planlaşdırılan məbləğdən 83 milyon 214 min 
744 manat çox, 140,1 faiz səviyyəsində icra edilsə də, gəlirlərin icra göstəricisi aşağı nəticəli 
olmuşdur. 

Gəlir tədiyyələri üzrə dotasiyadan başqa sadələşdirilmiş vergi, vergi orqanlarının xətti ilə 
toplanan sair daxilolmalar üzrə plan göstəricisi və büdcə təşkilatlarının ödənişli xidmətlərindən 
daxilolmalar çatışmazlıqla icra edilmiş, digər bütün növ daxilolmalar nəzərdə tutulandan artıq 
icra göstəricisi ilə müşayiət edilmişdir. 

Bildirirəm ki, tərəfimizdən muxtar respublika büdcəsinin daxilolmaları mütəmadi nəzarətdə 
saxlanılmaqla təhlil aparılır və kəsir icranın səbəbləri aidiyyəti təşkilatlarla dəqiqləşdirilir. 
Sadələşdirilmiş vergi üzrə aşağı icranın səbəbi daşınmaz əmlakın satışına görə ödənilən və 
bank hesablarından nağdlaşdırmaya görə sadələşdirilmiş verginin həmin dövr üçün məbləğinin 
azalması ilə əlaqədardır. 

Vergi orqanlarının xətti ilə toplanan sair daxilolmaların azalma səbəbi müvafiq dövrdə 
vergi yoxlamalarının azalması nəticəsində cərimə və sanksiyalardan daxilolmaların azalması ilə 
bağlıdır. 

Büdcə təşkilatlarının ödənişli xidmətlərindən daxilolmaların azalma səbəbi “Naxçıvan 
Muxtar Respublikası Ekologiya və Təbii Sərvətlər Nazirliyinin tabeliyində Dövlət Ekoloji 
Ekspertiza Agentliyi” publik hüquqi şəxsinin yaranması ilə əlaqədar olaraq ekoloji ekspertiza 
rəylərinin verilməsinə görə ödənişlərin büdcədənkənar vəsait hesabına köçürülməsinin 
dayandırılması və yeni yaranan Agentliyin hesabına köçürülməsi ilə bağlı olmuşdur. 

2025-ci ildə muxtar respublika büdcəsinə daxil olmuş gəlirlərin 57,8 faizi və ya 260 milyon 
378 min 47 manatı vergi orqanlarının, 4,1 faizi və ya 18 milyon 348 min 532 manatı gömrük 
orqanlarının xətti ilə toplanılmış, 0,1 faizi və ya 465 min 863 manatı dövlət əmlakının icarəyə 
verilməsindən, 0,5 faizi və ya 2 milyon 459 min 674 manatı büdcə təşkilatlarının ödənişli 
xidmətlərindən, 0,2 faizi və ya 961 min 894 manatı Ətraf Mühitin Mühafizəsi və Təbii 
Ehtiyatlardan İstifadə üzrə Dövlət Fondundan, 35,5 faizi və ya 160 milyon manatı Azərbaycan 
Respublikasının dövlət büdcəsindən ayrılan dotasiyadan, 1,8 faizi və ya 8 milyon 30 min 734 
manatı isə sair daxilolmalardan formalaşmışdır. 

Gəlirlərin yuxarı icra göstəricilərində vergi və gömrük orqanlarının rolu xüsusilə 
vurğulanmalıdır. Həmin qurumlar tərəfindən toplanan vəsaitlər büdcənin əhəmiyyətli faizini təşkil 
etməklə ümumi iqtisadi dövriyyənin şəffaf və nəzarətli mexanizmlər əsasında formalaşdığını 
nümayiş etdirmişdir. 

2025-ci ildə büdcənin mərkəzləşdirilmiş gəlirləri 152,9 faiz və ya 190 milyon 964 min 447 
manat, Avtomobil Yolları Məqsədli Büdcə Fonduna daxil olan vəsait istisna olmaqla, yerli 
gəlirləri: 

- Naxçıvan şəhəri üzrə 126,4 faiz və ya 63 milyon 145 min 752 manat; 

- Şərur rayonu üzrə 104,4 faiz və ya 9 milyon 377 min 29 manat; 

- Babək rayonu üzrə 128 faiz və ya 10 milyon 700 min 893 manat; 

- Ordubad rayonu üzrə 102,2 faiz və ya 3 milyon 565 min 755 manat; 

- Culfa rayonu üzrə 108,3 faiz və ya 3 milyon 983 min 987 manat; 

- Şahbuz rayonu üzrə 119 faiz və ya 4 milyon 152 min 186 manat; 

- Kəngərli rayonu üzrə 101,4 faiz və ya 3 milyon 743 min 604 manat; 

- Sədərək rayonu üzrə 119,1 faiz və ya 1 milyon 11 min 91 manat məbləğində icra 
olunmuşdur. 

2025-ci ildə daxilolmaların icrası ayrı-ayrı gəlir növləri üzrə aşağıdakı kimi olmuşdur: 

- Fiziki şəxslərin gəlir vergisi büdcə daxilolmalarının 12,4 faizini təşkil etməklə 55 milyon 
938 min 366 manat; 

- Hüquqi şəxslərin mənfəət vergisi büdcə daxilolmalarının 4,1 faizini təşkil etməklə 18 
milyon 603 min 449 manat; 

- Hüquqi şəxslərin torpaq vergisi büdcə daxilolmalarının 0,1 faizini təşkil etməklə 432 min 
755 manat; 

- Hüquqi şəxslərin əmlak vergisi büdcə daxilolmalarının 0,6 faizini təşkil etməklə 2 milyon 
724 min 161 manat; 

- Əlavə dəyər vergisi büdcə daxilolmalarının 17 faizini təşkil etməklə 76 milyon 595 min 
106 manat; 

- Sadələşdirilmiş vergi büdcə daxilolmalarının 1 faizini təşkil etməklə 4 milyon 614 min 
979 manat; 

- Aksiz vergisi büdcə daxilolmalarının 20,4 faizini təşkil etməklə 91 milyon 740 min 926 
manat; 

- Mədən vergisi büdcə daxilolmalarının 0,4 faizini təşkil etməklə 1 milyon 659 min 412 
manat; 

- Yol vergisi büdcə daxilolmalarının 4,1 faizini təşkil etməklə 18 milyon 348 min 532 
manat; 

- Dövlət rüsumu büdcə daxilolmalarının 1,7 faizini təşkil etməklə 7 milyon 536 min 438 
manat; 

- Büdcə təşkilatlarının ödənişli xidmətlərindən daxilolmalar büdcə daxilolmalarının 0,5 
faizini təşkil etməklə 2 milyon 459 min 674 manat; 

- Ətraf Mühitin Mühafizəsi Fondu büdcə daxilolmalarının 0,2 faizini təşkil etməklə 961 min 
894 manat; 

- Dövlət mülkiyyətində olan torpaqların icarəyə verilməsindən daxilolmalar büdcə 
daxilolmalarının 0,1 faizini təşkil etməklə 387 min 168 manat; 

- Daşınmaz dövlət əmlakının icarəyə verilməsindən daxilolmalar büdcə daxilolmalarının 
0,1 faizini təşkil etməklə 465 min 863 manat; 

- Vergi orqanlarının xətti ilə toplanan sair daxilolmalar 145 min 287 manat; 

- Digər qurumlardan sair daxilolmaların büdcədə payı 1,8 faiz təşkil etməklə 8 milyon 30 
min 734 manat həcmində olmuşdur. 

Azərbaycan Respublikasının dövlət büdcəsindən ayrılan dotasiya isə büdcə 
daxilolmalarının 35,5 faizini təşkil etməklə 160 milyon manat məbləğində icra edilmişdir. 

2025-ci il ərzində Avtomobil Yolları Məqsədli Büdcə Fondu üzrə gəlirlər 13 milyon 150 
min manat plana qarşı 19 milyon 715 min 749 manat məbləğində icra edilmiş, xərcləri 9 milyon 
615 min 303 manat olmuşdur.  

Qeyd etmək istərdim ki, Azərbaycan Respublikası Prezidentinin 21 mart 2020-ci il tarixli 
969 nömrəli Fərmanı ilə təsdiq edilmiş “Fiziki şəxs olan istehlakçılar tərəfindən Azərbaycan 
Respublikasının ərazisində pərakəndə ticarət, ictimai iaşə, teatr tamaşaları, film nümayişi, 
muzey ziyarəti və simfonik orkestrin konserti sahəsində fəaliyyət və tibb fəaliyyəti göstərən, o 
cümlədən özəl tibbi praktika ilə məşğul olan şəxslərdən alınmış mallara (neft və qaz məhsulları, 
avtomobillər, alkoqollu içkilər və tütün məmulatları istisna olmaqla) və xidmətlərə, bərbərxanalar, 
gözəllik salonları və kosmetoloji mərkəzlər tərəfindən göstərilən xidmətlərə, eləcə də işğaldan 
azad edilmiş ərazilər daxilində yerləşmə vasitələri hesab edilən mehmanxanalar (hotellər) 
tərəfindən göstərilən gecələmə və qalma xidmətlərinə görə ödənilmiş ƏDV-nin qaytarılması 
Qaydası” çərçivəsində Naxçıvan Muxtar Respublikasının 2025-ci il büdcəsindən 1 milyon 750 
min 793 manat məbləğində əlavə dəyər vergisi istehlakçılara qaytarılmışdır. Eyni zamanda 
hesabat dövründə Naxçıvan Muxtar Respublikasının büdcəsindən 203 min 710 manat 
məbləğində artıq ödənilmiş vergilərin, faizlərin və maliyyə sanksiyalarının, habelə düzgün 
tutulmamış və ya artıq ödənilmiş dövlət rüsumunun qanunvericiliyə uyğun qaytarılması təmin 
edilmişdir. 

2025-ci ildə Naxçıvan Muxtar Respublikasının vergi orqanları tərəfindən toplanmış 
gəlirlərin 28,6 faizi və ya 74 milyon 485 min manatı dövlət, 71,4 faizi və ya 185 milyon 893 min 
manatı isə qeyri-dövlət subyektləri üzrə icra edilmişdir. Bu göstəricilər Naxçıvan Muxtar 
Respublikasında real sektorun büdcədə payını əks etdirməklə, muxtar respublikanın maliyyə 
sisteminin dayanıqlılığını rəqəm ifadəsilə təsdiq edir. 

Hörmətli sessiya iştirakçıları! 

2025-ci ildə Azərbaycan Respublikasının mərkəzləşdirilmiş xərclərindən Naxçıvan Muxtar 
Respublikası büdcəsinə 285 milyon 713 min manat məbləğində dotasiya ayrılması nəzərdə 
tutulsa da, bu məbləğ 44 faiz və ya 125 milyon 713 min manat az, yəni 160 milyon manat 
həcmində icra edilmişdir. 2025-ci ildə alınmış dotasiya 2024-cü illə müqayisədə (185 milyon 150 
min manat) 25 milyon 150 min manat az olmuşdur. 

Gəlir və xərclərin təhlili zamanı müşahidə olunur ki, Azərbaycan Respublikasının 
mərkəzləşdirilmiş xərclərindən alınmış dotasiya məbləği Naxçıvan Muxtar Respublikasının 2025-
ci il büdcə xərclərinin maliyyələşdirilməsində 35,9 faiz təşkil etmişdir. Bu o deməkdir ki, 2025-ci 
ildə Naxçıvan Muxtar Respublikasının büdcə xərclərinin 64,1 faizi yerli yığımlar hesabına təmin 
edilmişdir. Bu isə indiyə qədərki ən yaxşı göstəricidir. 

Bütün bunlar bizə onu deməyə əsas verir ki, muxtar respublikanın daxili potensialları 
düzgün səfərbər olunduqda həm iqtisadi müstəqillik güclənir, həm də dövlətin sosial 
öhdəliklərinin etibarlı maliyyə təminatı formalaşdırılır. 

2025-ci ildə Naxçıvan Muxtar Respublikasının büdcə xərcləri 505 milyon 184 min manat 
planlaşdırılmış, büdcə 88,2 faiz icra edilmiş, yəni büdcədən 445 milyon 629 min 730 manat 
vəsait xərclənmişdir. Hesabat dövrü üzrə icra olunan məbləğ 2024-cü ilin müvafiq 
göstəricisindən 16 milyon 23 min 138 manat çoxdur. Həmçinin 2026-cı il 1 yanvar tarixinə 
Naxçıvan Muxtar Respublikası büdcəsinin sərbəst qalığı 40 milyon 516 min 533 manat təşkil 
etmişdir. 

Hörmətli deputatlar! 

2025-ci ilin 1 yanvar tarixinə sərbəst qalığın “Naxçıvan Muxtar Respublikasının 2024-cü il 
büdcəsinin icrası haqqında” Naxçıvan Muxtar Respublikasının 2025-ci il 30 iyun tarixli 8-VIIQN 
nömrəli Qanunu və həmin qanunun tətbiqi barədə Naxçıvan Muxtar Respublikası Ali Məclisi 
sədrinin 2025-ci il 11 iyul tarixli 20-VII FR nömrəli Fərmanının 4.1-ci maddəsinin icrasına əsasən 
uyğun istifadəsi təmin edilmiş, qalıq vəsait 2025-ci il büdcə xərclərinin maliyyələşdirilməsinə sərf 
edilmiş, bu əsasda muxtar respublika büdcəsinə cəlb edilən dotasiyaya qənaət edilmişdir. Cari 
ilin əvvəlinə qeyd olunan qalıq vəsaitin istifadəsi üzrə də tərəfimizdən hazırda müzakirə etdiyimiz 
qanun layihəsi və onu müşayiət edən normativ-hüquqi aktlarla eyni qaydada mexanizmin 
formalaşdırılması nəzərdə tutulur. 

Maliyyə Nazirliyinin xəzinədarlıq orqanları tərəfindən büdcə təşkilatlarının təqdim etdikləri 
xərc sifarişləri üzrə öhdəliklər qanunvericiliyə uyğun olaraq tam və vaxtında maliyyələşdirilmişdir. 
2025-ci ildə Naxçıvan Muxtar Respublikasının xəzinədarlıqlarında 10 min 276 sifariş sənədinə 
əsasən 100 min ədəddən çox ödəniş tapşırığı icra edilmişdir. 

Ümumilikdə, qeyd etmək lazımdır ki, xərclərin təyinatına uyğun xərclənməsinə nəzarətin 
gücləndirilməsi, maliyyə sahəsində şəffaflıq və hesabatlılıq prinsiplərinin təmin olunması 2025-ci 
ildə Naxçıvan Muxtar Respublikasının büdcə xərclərinin qənaətlə və səmərəli şəkildə idarə 
olunmasına şərait yaratmışdır. Bu nəticə müasir maliyyə idarəetməsi alətlərinin tətbiqinin və 
nəzarət mexanizmlərinin effektivliyini bir daha təsdiq edir. 

Ötən il büdcə təşkilatlarının xərclər smetasında “Büdcə sistemi haqqında” Azərbaycan 
Respublikası Qanununun 18.4-cü və 19.6-cı maddələrinə və Naxçıvan Muxtar Respublikası Ali 
Məclisi sədrinin 2023-cü il 29 noyabr tarixli 215-VI FR nömrəli Fərmanı ilə təsdiq edilmiş 
Naxçıvan Muxtar Respublikasının Maliyyə Nazirliyi haqqında Əsasnamənin 3.0.13-cü bəndinə 
istinad olunaraq 2025-ci il ərzində əvvəlcədən proqnozlaşdırılması mümkün olmayan bir sıra 
dövlət vəzifələrinin yerinə yetirilməsi, habelə zəruri proqram və tədbirlərin icrası ilə bağlı əlavə 
vəsaitə yaranmış ehtiyacların qarşılanması məqsədilə Naxçıvan Muxtar Respublikası Maliyyə 
Nazirliyinin Aparatı və yerli bölmələrində 588 ədəd bildiriş tərtib edilmişdir ki, bununla, 
ümumilikdə, 44 milyon 611 min 27 manat məbləğində vəsaitin büdcədə yerdəyişməsi həyata 
keçirilmişdir.  

Tərtib edilmiş bildirişlərin 312 ədədi və ya 11 milyon 499 min 96 manatı iqtisadi təsnifatın 
xərc maddələri arasında, 249 ədədi və ya 16 milyon 546 min 568 manatı rübdən-rübə çəkilməklə 
tərtib edilmişdir. Eyni zamanda 14 ədəd büdcədənkənar bildiriş tərtib edilmişdir ki, bu da, 
ümumilikdə, 465 min 363 manat məbləğində olmuşdur. Həmçinin 13 ədəd və 16 milyon 100 min 
manat məbləğində sərəncam formasında bildiriş tərtib edilmiş, büdcənin funksional bölmələrində 
yaranmış qənaət məbləği Naxçıvan Muxtar Respublikasının Ehtiyat Fonduna əlavə edilərək 
müxtəlif təyinatlara yönəldilmişdir. 

2025-ci ildə Naxçıvan Muxtar Respublikası büdcəsinin xərcləri funksional təsnifatın 
müvafiq bölmə və köməkçi bölmələri səviyyəsində belə icra edilmişdir: 

- Qanunvericilik və icra hakimiyyəti, yerli özünüidarəetmə orqanlarının fəaliyyəti köməkçi 
bölməsi üzrə büdcə xərclərinin 14,9 faizini təşkil etməklə 66 milyon 315 min 481 manat; 

- Elm köməkçi bölməsi üzrə büdcə xərclərinin 0,6 faizini təşkil etməklə 2 milyon 828 min 
588 manat; 

- Məhkəmə hakimiyyəti, hüquq-mühafizə və prokurorluq bölməsi üzrə büdcə xərclərinin 
18,4 faizini təşkil etməklə 81 milyon 777 min 387 manat; 

- Təhsil bölməsi üzrə büdcə xərclərinin 34 faizini təşkil etməklə 151 milyon 711 min 262 
manat; 

- Səhiyyə bölməsi üzrə büdcə xərclərinin 2,5 faizini təşkil etməklə 10 milyon 806 min 409 
manat; 

- Sosial müdafiə və sosial təminat bölməsi üzrə büdcə xərclərinin 2,3 faizini təşkil etməklə 
10 milyon 264 min 373 manat; 

- Mədəniyyət, incəsənət, informasiya, bədən tərbiyəsi, gənclər siyasəti və bu qəbildən 
olan digər fəaliyyət bölməsi üzrə büdcə xərclərinin 5,4 faizini təşkil etməklə 24 milyon 78 min 
530 manat; 

- Mənzil və kommunal təsərrüfatı bölməsi üzrə büdcə xərclərinin 3,1 faizini təşkil etməklə 
14 milyon 6 min 644 manat; 

- Kənd təsərrüfatı bölməsi üzrə büdcə xərclərinin 1,5 faizini təşkil etməklə 6 milyon 695 
min 129 manat; 

- Ətraf mühitin mühafizəsi bölməsi üzrə büdcə xərclərinin 2,6 faizini təşkil etməklə 11 
milyon 590 min 943 manat; 

- İqtisadi fəaliyyət bölməsi üzrə büdcə xərclərinin 7,1 faizini təşkil etməklə 31 milyon 783 
min 580 manat; 

- Əsas bölmələrə aid edilməyən xidmətlər bölməsi üzrə büdcə xərclərinin 7,6 faizini təşkil 
etməklə 33 milyon 771 min 404 manat məbləğində vəsait xərclənmişdir. 

2025-ci ildə Naxçıvan Muxtar Respublikası büdcəsinin mərkəzləşdirilmiş xərcləri 89,4 
faiz, yerli xərcləri isə Naxçıvan şəhəri üzrə 78,8 faiz, Şərur rayonu üzrə 78,6 faiz, Babək rayonu 
üzrə 79 faiz, Ordubad rayonu üzrə 79,8 faiz, Culfa rayonu üzrə 77,9 faiz, Şahbuz rayonu üzrə 
73,4 faiz, Kəngərli rayonu üzrə 74,2 faiz, Sədərək rayonu üzrə 72,3 faiz həcmində icra 
olunmuşdur. 

İqtisadi təsnifata uyğun olaraq Naxçıvan Muxtar Respublikasının 2025-ci il büdcəsi 
xərclərinin: 

- 68,2 faizi və ya 304 milyon 74 min 856 manatı əməyin ödənişi; 

- 14,9 faizi və ya 66 milyon 288 min 401 manatı malların, işlərin və xidmətlərin satın 
alınması; 

- 2,6 faizi və ya 11 milyon 545 min 443 manatı subsidiyalar; 

- 2,9 faizi və ya 12 milyon 975 min 615 manatı qrantlar və digər ödənişlər; 

- 0,9 faizi və ya 4 milyon 46 min 615 manatı sosial ödənişlər; 

- 10,5 faizi və ya 46 milyon 698 min 800 manatı isə qeyri-maliyyə aktivləri bölməsi üzrə 
xərclərin maliyyələşdirilməsinə sərf edilmişdir. 

Ötən ildə muxtar respublika büdcəsinin icrasında sosialyönümlü xərclərə 316 milyon 733 
min 820 manat sərf olunmuşdur ki, bu da büdcə xərclərinin 71,1 faizini təşkil etmişdir. 

Naxçıvan Muxtar Respublikasının 2025-ci il büdcə xərclərinin 89,5 faizi və ya 398 milyon 
930 min 930 manatı cari xərclərə, 10,5 faizi və ya 46 milyon 698 min 800 manatı isə əsaslı 
xərclərə yönəldilmişdir. 

Naxçıvan Muxtar Respublikasının Maliyyə Nazirliyi tərəfindən büdcənin icrasına cari 
nəzarətin qurulması ilə yanaşı, həm maliyyə və mühasibatlıq işçilərinin maarifləndirilməsi, həm 
də dövlət maliyyə nəzarət tədbirlərinin keyfiyyətinin artırılması ilə bağlı işlər davam etdirilmişdir. 

2025-ci ilin yekunları göstərdi ki, Naxçıvan Muxtar Respublikasında büdcə siyasəti 
sabitlik, şəffaflıq və sosial yönümlülük prinsiplərinə əsaslanaraq həyata keçirilmişdir. 

Hörmətli sessiya iştirakçıları! 

Naxçıvan Muxtar Respublikasının 2025-ci il büdcəsinin icrası ilə bağlı məlumatlarla 
yanaşı, bildirmək istəyirəm ki, 2025-ci ildə dövlət büdcəsinin səmərəli idarə edilməsi sahəsində 
də mühüm addımlar atılmışdır. Belə ki, il ərzində dövlət maliyyəsinin idarə olunması sahəsində 
normativ-hüquqi baza daha da təkmilləşdirilmiş, fiskal idarəetmənin institusional əsasları 
gücləndirilmişdir. Bu istiqamətdə Azərbaycan Respublikası Prezidentinin 25 avqust 2025-ci il 
tarixli 489 nömrəli “Dövlət maliyyəsinin səmərəli idarə edilməsinin təşkili ilə bağlı əlavə tədbirlər 
haqqında” Fərmanı xüsusi əhəmiyyət kəsb etmişdir. Həmin fərmanla fiskal siyasətin 
təkmilləşdirilməsi, dövlət büdcəsinin gəlir və xərclərinin idarə olunmasının daha səmərəli təşkili, 
dövlət vəsaitlərindən istifadənin nəticəyönümlülüyünün artırılması, dövlət maliyyə nəzarətinin 
gücləndirilməsi, həmçinin rəqəmsal texnologiyalar və innovasiyalar tətbiq edilməklə səmərəli icra 
və nəzarət mexanizmlərinin yaradılması əsas istiqamətlər kimi müəyyən edilmişdir. 

Bu islahatların davamı olaraq Azərbaycan Respublikası Prezidentinin 2026-cı il 26 yanvar 
tarixli Fərmanı ilə “Rəqəmsal dövlət maliyyəsi” informasiya sistemi haqqında Əsasnamə” təsdiq 
edilmişdir. Bununla da dövlət maliyyə idarəçiliyinin rəqəmsal əsaslarla təşkili, maliyyə 
proseslərinin vahid platforma üzərindən idarə olunması və məlumat mübadiləsinin daha çevik 
şəkildə həyata keçirilməsi üçün hüquqi və təşkilati baza formalaşdırılmışdır. 

Sözügedən sistem vasitəsilə büdcə vəsaiti alan qurumların maliyyə məlumatlarının vahid 
elektron mühitdə mübadiləsi, dövlət müəssisələrinin büdcə proqnozlarının və icra göstəricilərinin 
monitorinqi, xərclərin icrasına operativ nəzarət, maliyyə intizamının gücləndirilməsi və 
hesabatlılığın artırılması təmin ediləcəkdir. Sistem dövlət maliyyə idarəçiliyinin müxtəlif 
istiqamətlərini əhatə edən 13 əsas altsistemdən ibarət olmaqla, şəffaflıq, səmərəlilik və 
nəticəyönümlülük prinsiplərinin daha effektiv tətbiqinə imkan yaradacaqdır. 

Qeyd olunmalıdır ki, “Rəqəmsal dövlət maliyyəsi” informasiya sisteminin bir sıra 
altsistemləri artıq mərhələli şəkildə istifadəyə verilmişdir. Dövlət satınalmaları üzrə müqavilələrin 
elektron formada hazırlanması, razılaşdırılması, imzalanması və göndərilməsini təmin edən “e-
müqavilə” altsisteminin tətbiqinə başlanılması bu sahədə mühüm addımlardan biridir. Bu 
altsistem müqavilə, uçot və ödəniş zəncirinin vahid mərkəzləşdirilmiş elektron mühitdə idarə 
edilməsinə, proseslərə nəzarətin artırılmasına, kağız sənəd dövriyyəsinin azalmasına və insan 
amilindən irəli gələn risklərin minimuma endirilməsinə xidmət edir. 

Sözügedən rəqəmsal həllər dövlət maliyyəsinin planlaşdırılması, icrası, uçotu, monitorinqi 
və hesabatlılığı proseslərinin vahid elektron mühitdə idarə olunmasına imkan yaradır. Bu 
sistemlərin tətbiqi maliyyə məlumatlarının daha operativ və dəqiq toplanmasına, dövlət 
vəsaitlərinin hərəkətinin izlənilməsinə, qərarların daha analitik əsaslarla qəbul edilməsinə və 
büdcə prosesində şəffaflığın artırılmasına xidmət edir. Dövlət maliyyəsi sahəsində 
rəqəmsallaşma idarəetmənin çevikliyini artırmaqla yanaşı, hesabatlılıq və nəzarət 
mexanizmlərinin gücləndirilməsi baxımından da mühüm əhəmiyyət kəsb edir. 

Ümumilikdə, həyata keçirilən normativ, institusional və rəqəmsal dəyişikliklər büdcə 
prosesinin daha çevik, şəffaf, nəticəyönümlü və dayanıqlı əsaslarla təşkilinə xidmət edir. Bu isə 
dövlət maliyyə idarəçiliyində keyfiyyətcə yeni yanaşmanın formalaşdığını və maliyyə 
resurslarının idarə olunmasında rəqəmsal transformasiyanın mühüm mərhələyə keçdiyini 
göstərir. 

Əminik ki, ölkəmizdə, o cümlədən onun ayrılmaz tərkib hissəsi olan Naxçıvan Muxtar 
Respublikasında həyata keçirilən məqsədyönlü iqtisadi və fiskal siyasət muxtar respublikanın 
maliyyə dayanıqlılığının möhkəmlənməsinə, əhalinin rifahının yüksəlməsinə və inkişaf 
hədəflərinə xidmət edəcəkdir. 

Hörmətli deputatlar! 

Çıxışımın yekununda sizləri “Naxçıvan Muxtar Respublikasının 2025-ci il büdcəsinin 
icrası haqqında” Naxçıvan Muxtar Respublikasının Qanun layihəsini dəstəkləməyə dəvət edir və 
diqqətinizə görə təşəkkür edirəm! 

Sədrlik edən. Sağ olun, Həsən müəllim! 

Hörmətli deputatlar! 

Bildirmək istəyirəm ki, Azərbaycan Respublikasının Hesablama Palatası tərəfindən 
“Naxçıvan Muxtar Respublikasının 2025-ci il büdcəsinin icrasının təhlilinin nəticələri haqqında 
Auditor hesabatı” hazırlanmışdır.  

Hesabatın təqdim edilməsi üçün söz Azərbaycan Respublikası Hesablama Palatasının 
Naxçıvan Muxtar Respublikası üzrə İdarəsinin rəsi Hafiz İsmayılbəyliyə verilir. 

Buyurun, Hafiz müəllim! 

H.İsmayılbəyli, Azərbaycan Respublikası Hesablama Palatasının Naxçıvan Muxtar 
Respublikası üzrə İdarəsinin rəisi.   

Hörmətli Bəxtiyar müəllim! 

Hörmətli Arzu müəllim! 

Hörmətli deputatlar və sessiya iştirakçıları! 

Azərbaycan Respublikası Hesablama Palatası tərəfindən “Hesablama Palatası haqqında” 
Azərbaycan Respublikası Qanununa və 2026-cı il üçün İş planına uyğun olaraq analitik fəaliyyət 
çərçivəsində “Naxçıvan Muxtar Respublikasının 2025-ci il büdcəsinin icrası haqqında” Naxçıvan 
Muxtar Respublikasının Qanun layihəsinin təhlili aparılmışdır. 

Analitik fəaliyyət çərçivəsində Naxçıvan Muxtar Respublikasının Maliyyə Nazirliyi, büdcə 
gəlirlərinin inzibatçılığını həyata keçirən qurumlar, eləcə də Naxçıvan Muxtar Respublikasının 
İqtisadiyyat Nazirliyi tərəfindən təqdim olunmuş hesabat və məlumatlardan, habelə Hesablama 
Palatasının kənar dövlət maliyyə nəzarəti tədbirləri üzrə əldə etdiyi nəticələrdən istifadə 
edilmişdir. 

Kənar dövlət maliyyə nəzarəti tədbiri kimi analitik fəaliyyət çərçivəsində “Naxçıvan Muxtar 
Respublikasının 2025-ci il büdcəsinin icrası haqqında” Naxçıvan Muxtar Respublikasının Qanun 
layihəsinin və onunla birlikdə təqdim edilmiş aidiyyəti materialların qanunvericiliyin tələblərinə 
uyğunluğu, 2025-ci il üzrə muxtar respublika büdcəsinin gəlir və xərclərinin icrası, habelə gəlir və 
xərclərin tənzimlənməsi məqsədilə dövlət büdcəsindən ayrılmış dotasiyanın düzgünlüyü və 
tamlığı təhlil edilmişdir. 

Əsas büdcə parametrlərinin təhlilinə keçməzdən əvvəl qeyd etmək istərdim ki, analitik 
fəaliyyət çərçivəsində aparılmış müzakirələr nəticəsində qanun layihəsi ilə birlikdə təqdim 
olunmuş məlumatlar üzrə aidiyyəti dövlət orqanları tərəfindən bir sıra dəqiqləşdirmələr həyata 
keçirilmişdir. 

İndi isə “Naxçıvan Muxtar Respublikasının 2025-ci il büdcəsinin icrası haqqında” 
Naxçıvan Muxtar Respublikasının Qanun layihəsinin, eləcə də layihə ilə birlikdə təqdim edilmiş 
hesabat və məlumatların təhlili nəticəsində müəyyən edilmiş əsas məqamlara nəzər salmaq 
istərdim. 

İlk növbədə, Naxçıvan Muxtar Respublikası büdcəsinin gəlirlərinin icra göstəricilərinin 
təhlili üzrə əsas nəticələri diqqətinizə çatdırmaq istəyirəm. 

“Naxçıvan Muxtar Respublikasının 2025-ci il büdcəsinin icrası haqqında” Naxçıvan 
Muxtar Respublikasının Qanun layihəsinin təhlili zamanı, qanun layihəsinin 3-cü maddəsi üzrə 
“vahid xəzinə hesabı” ifadəsi qeyd edilmişdir ki, bunun “Naxçıvan Muxtar Respublikası 
büdcəsinin sərbəst qalığı” ifadəsi ilə əvəz edilməsi daha məqsədəuyğun olardı. 

Gəlirlərə gəldikdə isə həyata keçirilmiş analitik təhlillərə əsasən 2025-ci il üzrə Naxçıvan 
Muxtar Respublikası büdcəsinin gəlirləri “Naxçıvan Muxtar Respublikasının 2025-ci il büdcəsi 
haqqında” Naxçıvan Muxtar Respublikasının 25 dekabr 2024-cü il tarixli 3-VIIQN nömrəli 
Qanunu ilə təsdiq edilmiş 493.1 milyon manat proqnoza qarşı 42.5 milyon manat həcmində az 
olmaqla 450.6 milyon manat və ya 91,4 faiz həcmində icra edilmişdir ki, bu da 2024-cü ilin icra 
göstəricisindən 189.1 milyon manat və ya 72,3 faiz həcmində çox olmuşdur. 

Bundan əlavə qeyd edək ki, hesabat ili üzrə Naxçıvan Muxtar Respublikası büdcəsinin 
gəlirləri (Azərbaycan Respublikasının dövlət büdcəsindən ayrılan dotasiya (transfertin yuxarı 
həddi) istisna olmaqla) 290.6 milyon manat həcmində icra edilmişdir ki, bu da əvvəlki ilin müvafiq 
göstəriciləri ilə müqayisədə 29,1 milyon manat və ya 11,1 faiz artıq, hesabat ilinin təsdiq edilmiş 
proqnoz göstəricilərindən isə 83.2 milyon manat və ya 40,1 faiz artıq icra edildiyini deməyə əsas 
vermişdir. Naxçıvan Muxtar Respublikasının 2025-ci il üzrə büdcəsinin gəlirlərinin proqnoza 
nisbətdə artıqlaması ilə icra edilməsi əsasən ƏDV, fiziki şəxslərin gəlir vergisi, aksizlər, xarici 
dövlətlərdə qeydiyyatda olan avtоnəqliyyat vasitələri sahibləri tərəfindən ödənilən yоl vergisi və 
sair daxilolmaların hesabına olmuşdur. 

Bildiyiniz kimi, Hesablama Palatası tərəfindən verilmiş tövsiyələr də nəzərə alınaraq, 
“Büdcə sistemi haqqında” Azərbaycan Respublikası Qanununun tələblərinə uyğun olaraq, 
Naxçıvan Muxtar Respublikası büdcəsinin mədaxil mənbələrinə Azərbaycan Respublikasının 
dövlət büdcəsindən ayrılan dotasiya (transfertin yuxarı həddi) daxil edilmiş və hesabat ili üzrə 
gəlirlərin 285.7 milyon manatının bu mənbə hesabına formalaşdırılması proqnozlaşdırılmışdır. 

Qeyd edək ki, Naxçıvan Muxtar Respublikası büdcəsinin 2025-ci il üzrə mədaxil 
mənbələri üzrə icra göstəricilərinin proqnozla müqayisədə 8,6 faiz az olmaqla 91,4 faiz 
səviyyəsində yerinə yetirilməsi, əsasən Azərbaycan Respublikasının dövlət büdcəsindən ayrılan 
dotasiyanın (transfertin yuxarı həddi) təsdiq edilmiş proqnoz göstəricilərinə nisbətən 44 faiz və 
ya 125.7 milyon manat az icra olunaraq 56 faiz və ya 160 milyon manat səviyyəsində olması ilə 
əlaqədar olduğunu deyə bilərik.  

Həmçinin 2025-ci ildə Naxçıvan Muxtar Respublikasının gəlirləri üzrə dotasiya nəzərə 
alınmadan 207 milyon manat məbləğində müəyyən edilmiş proqnoza qarşı faktiki daxilolmaların 
290.6 milyon manat təşkil etməsi nəticəsində proqnoz 83 milyon manat və ya 40,1 faiz artıq icra 
olunmuşdur. Bu da Naxçıvan Muxtar Respublikasına ayrılan dotasiyanın məbləğinin azalmasına 
səbəb olmuşdur. 

Hesabat ili üzrə Naxçıvan Muxtar Respublikası büdcəsinin gəlirlərinin 261.9 milyon 
manatı və ya 58,1 faizi Naxçıvan Muxtar Respublikasının İqtisadiyyat Nazirliyinin xətti ilə 
daxilolmaların payına düşmüşdür ki, bu da hesabat ili üzrə təsdiq edilmiş proqnoz göstəriciləri ilə 
müqayisədə 69.3 milyon manat və ya 36,3 faiz çoxdur. 

Əlavə olaraq qeyd edim ki, Naxçıvan Muxtar Respublikası İqtisadiyyat Nazirliyi yanında 
Dövlət Vergi Xidməti tərəfindən daxilolmalar İqtisadiyyat Nazirliyinin xətti ilə daxil olan ümumi 
gəlirlərin 99,8 faizini və ya 260.4 milyon manatını təşkil etmişdir ki, bu da əvvəlki ilin müvafiq 
göstəricisi ilə müqayisədə 33.7 milyon manat və ya 14,9 faiz çoxdur. 

Azərbaycan Respublikasının dövlət büdcəsindən ayrılan dotasiya istisna olmaqla 
Naxçıvan Muxtar Respublikasının 2025-ci il üzrə büdcəsinin gəlirləri proqnoza nisbətən 83,2 
milyon manat (40 faiz) artıqlaması ilə icra edilmişdir. Təhlil zamanı Naxçıvan Muxtar 
Respublikasının büdcə gəlirlərinin bəzi gəlir mənbələri üzrə 2025-ci il proqnoz göstəricilərinin 
2024-cü ilin faktiki icrasından əhəmiyyətli dərəcədə aşağı olduğu müəyyən edilmişdir. 

Hesabat ilində büdcə təşkilatlarının iş və xidmətlərin göstərilməsindən, məhsul satışından 
və digər fəaliyyətlərindən əldə etdikləri büdcədənkənar gəlirləri proqnozlaşdırılmış 2.6 milyon 
manata qarşı 0.1 milyon manat az olmaqla 2.5 milyon manat və ya 4,3 faiz az icra edilmişdir ki, 
bu da əvvəlki illə müqayisədə 1.83 milyon manat və ya 74,3 faiz azdır. 

Qapalı səhmdar cəmiyyətlərinin öz fəaliyyətlərindən əldə etdikləri gəlirlər hesabına 
maliyyələşməsi nəzərə alınmadan, qanun layihəsində onların gəlir və xərcləri büdcə 
göstəricilərinə daxil edilmişdir. Nəzərinizə çatdırmaq istərdim ki, qapalı səhmdar cəmiyyətlərinin 
göstəricilərinin büdcəyə daxil edilməsi qanun layihəsinə təsir edən əsas məqamlardandır. 

Hesabat ilində faiz nisbətilə proqnozla müqayisədə ən yüksək icra göstəriciləri “sair 
daxilolmalar” üzrə olmuşdur. Qeyd edək ki, əvvəlki ilin icra göstəricilərindən fərqli olaraq hesabat 
ilinin təsdiq edilmiş Naxçıvan Muxtar Respublikası büdcəsində sair daxilolmaların strukturunda 
dəyişiklik həyata keçirilmiş və “Vergi orqanlarının xətti ilə daxilolan sair daxilolmalar” 250 min 
manat proqnoza qarşı 145.3 min manat, yəni 1,7 dəfə az, həmçinin “sair daxilolmalar” 590 min 
manat proqnoza qarşı 8 milyon manat və ya proqnoz göstəriciləri ilə müqayisədə 13,6 dəfə artıq 
icra edilmişdir. Qeyd olunan mənbələr üzrə gəlirlər əsasən vergi və əmək qanunvericiliklərinin 
pozulmasına görə maliyyə sanksiyalarından və cərimələrdən, qeyri-kommersiya təşkilatlarının 
kommersiya fəaliyyətindən olan gəlirlər hesabına formalaşmışdır. 

Hesabat ilində Naxçıan Muxtar Respublikası büdcəsinin ilkin layihəsində 2025-ci il üzrə 
məqsədli büdcə fondları üçün 25.9 milyon manat vəsait nəzərdə tutulmuşdur ki, il ərzində bu 
vəsaitin 38,6 faizi və ya 9.9 milyon manatı xərc edilmişdir. 

2025-ci ilin əvvəlinə “Naxçıvan Avtomobil Yolları” Məqsədli Büdcə Fondunun vəsait qalığı 
26.1 milyon manat olmuşdur. Hesabat ilində Fondun gəlirləri üzrə daxilolmalar 13.2 milyon 
manat məbləğində təsdiq edilmiş proqnoza qarşı 19.7 milyon manat təşkil etmiş, nəticədə 
proqnoza nisbətən 6.5 milyon manat və ya 49,9 faiz artıq icra qeydə alınmışdır. Bu, Fondun 
gəlirlərinin proqnozdan əhəmiyyətli dərəcədə yüksək formalaşdığını göstərir. 

Hesabat ilində Naxçıvan Muxtar Respublikası büdcəsinin cəmi daxilolmaları 450 milyon 
645 min manat və cəmi xərcləri isə 445 milyon 630 min manat olmuşdur. Dövr üzrə 
daxilolmaların 160 milyon manatı ayrılmış dotasiya hesabına olmuşdur.  

Məlumatların təhlilində yanvar-noyabr ayları üzrə daxilolmaların cəmi 414 milyon 225 min 
manat (o cümlədən 155 milyon manatı dotasiya olmaqla) və xərcləri isə 376 milyon 566 min 
manat olmuşdur ki, bu da 1 dekabr tarixinə 37 milyon 654 min manat vəsait qalığının olduğunu 
göstərmişdir. Dekabr ayı üzrə daxilolmalar 31 milyon 419 min manat xərclər isə 69 milyon 58 
min manat olmuşdur. Bu da dekabr ayında maliyyələşmə aparıldıqdan sonra 15 min manat 
vəsaitin xəzinə hesabında qaldığını göstərir. Eyni zamanda dekabr ayında 5 milyon manat vəsait 
dotasiya olaraq ayrılmışdır ki, həmin məbləğdə vəsaitin xəzinə hesabının qalığına daxil 
olduğunu görürük. Qeyd edək ki, 1 yanvar 2025-ci il tarixə xəzinə hesabının qalığı 35.3 milyon 
manat və ilin sonuna isə 40.5 milyon manat olmuşdur. 

Növbəti olaraq, büdcə xərclərinin icrası və onların strukturu barədə məlumat vermək 
istərdim. 

Naxçıvan Muxtar Respublikasının büdcəsinin xərcləri 505 milyon 184 min manat təsdiq 
edilmişdir. 

Hesabat ilində Naxçıvan Muxtar Respublikasının büdcə xərcləri 88,21 faiz icra edilərək 
445.6 milyon manat olmuşdur ki, bu da təsdiq edilmiş büdcə xərclərindən 59.6 milyon manat və 
ya 13,3 faiz az olmuşdur. 

Funksional təsnifatın bölmələri üzrə ən yüksək icra səviyyəsi “Təhsil” (96,6 faiz) və 
“Məhkəmə hakimiyyəti, hüquq-mühafizə və prokurorluq” (95 faiz) bölmələri üzrə, ən aşağı icra 
səviyyəsi isə dürüstləşdirilib artırılaraq təsdiq edilmiş “Əsas bölmələrə aid edilməyən xidmətlər” 
(66,8 faiz) bölməsində olmuşdur. 

Hesabat ilində Maliyyə Nazirliyinin aparatı və yerli bölmələri tərəfindən 561 ədəd özəl 
bildiriş tərtib edilmişdir ki, bu bildirişlər üzrə, ümumilikdə, 28 milyon manat məbləğində vəsaitin 
yerdəyişməsi həyata keçirilmişdir. 

Eyni zamanda, 13 ədəd sərəncam formasında bildiriş tərtib edilmiş və onların ümumi 
məbləği 16.1 milyon manat olmuşdur. 4 bölmə üzrə ( “Ümumi dövlət xidmətləri”, “Məhkəmə 
hakimiyyəti, hüquq mühafizə və prokurorluq”, “Kənd təsərrüfatı”, və “İqtisadi fəaliyyət” ) 13 ədəd 
sərəncamla azaldılmış vəsaitin hamısı “Əsas bölmələrə aid edilməyən xərclər” bölməsinə 
artırılmışdır. 

Qeyd etmək istərdim ki, çoxsaylı bildirişlər büdcənin icrası zamanı çevik idarəetmə imkanı 
versə də, onların həddən artıq olması müəyyən risklərin yaranmasına gətirib çıxarır. 

Ehtiyat Fonduna ilkin olaraq 5.85 milyon manat vəsait nəzərdə tutulmuş, il ərzində qənaət 
edilmiş vəsait hesabına əlavə 16.1 milyon manat yönəldilmişdir. Nəticədə, fondun ümumi həcmi 
21.95 milyon manat olmuşdur ki, bu vəsaitə qarşı 21.6 milyon manat xərc icra olunmuş, bu da 
büdcə gəlirlərinin 5 faizindən aşağı qalmış və qanunvericiliyin tələblərinə uyğun olmuşdur. 

Naxçıvan Muxtar Respublikası Ehtiyat Fondunun vəsaitinin həcmi müəyyənləşdirilərkən 
əvvəlki ildə bu Fond üzrə xərclərin faktiki icrası nəzərə alınmamışdır. Belə ki, 2024-cü il üzrə ilkin 
mərhələdə Ehtiyat Fondunun həcmi 2 milyon manat məbləğində proqnozlaşdırılmış, sonradan il 
ərzində aparılmış dürüstləşdirmə nəticəsində bu göstərici 9,5 milyon manatadək artırılmışdır. 
2024-cü ilin hesabat ilində Fond üzrə xərclərin icrası 9,3 milyon manat təşkil etmişdir. Qeyd edək 
ki, normativ tələblər nəzərə alınmadan 2025-ci il üzrə Ehtiyat Fondunun həcmi 2024-cü ilin 
xərcindən 36,6 faiz aşağı yəni 5,85 milyon manat məbləğində proqnozlaşdırılmışdır. Təqdim 
edilmiş hesabatlara əsasən hesabat ilində Naxçıvan Muxtar Respublikası Ehtiyat Fondundan, 
ümumilikdə, 151 istiqamət üzrə 21.6 milyon manat vəsait xərc edilmişdir. 

Naxçıvan Muxtar Respublikası büdcəsinin Ehtiyat Fondu üzrə aparılan təhlillər Fondun 
xərclərinin bir hissəsinin bəzi qurumların sistemli saxlanma (əməkhaqqı, kommunal və s.) 
xərclərinin maliyyələşdirilməsinə yönəldildiyini göstərmişdir. 

Hesabat ili üçün təqdim edilmiş məlumatlara əsasən, 2025-ci il üzrə Naxçıvan Muxtar 
Respublikası büdcəsində dövlət əsaslı vəsait qoyuluşu üzrə proqnozlaşdırılan 22 milyon manat 
vəsaitin müvafiq icra hakimiyyəti orqanının sərəncamları ilə, ümumilikdə, 36 layihə üzrə işlərin 
görülməsi məqsədilə 21,8 milyon manat və ya 99,5 faiz həcmində xərclər icra edilmişdir. 

Qeyd edək ki, təqdim edilmiş hesabatlara əsasən 36 layihə üzrə bölgüsü həyata keçirilən 
vəsaitlərdən il ərzində 2 istiqamət xaric digərləri 100 faiz həcmində icra edilmişdir. İcrasız olan 
bir istiqamət üzrə 80.7 min manat vəsait nəzərdə tutulmuş və icra göstəriciləri 50,2 faiz olan 
digər bir lahiyədə 33.3 min manat vəsaitin xərc edilməsi nəzərdə tutulmuşdur. 

2025-ci il üzrə Naxçıvan Muxtar Respublikasında bölüşdürülməmiş xərclər 57.2 milyon 
manat proqnozlaşdırılmışdır ki, buna qarşı 54.3 milyon manat məbləğində icra edilmiş, bu da 
icra edilmiş cəmi büdcə xərclərinin 12,1 faizinə bərabər olmuşdur. 

Hesabat ilində Naxçıvan Muxtar Respublikası büdcəsində yerli gəlirlərin payı 99.7 milyon 
manat, əvvəlki illə müqayisədə 19.5 milyon manat, yerli xərclər isə 40.3 milyon manat, əvvəlki 
illə müqayisədə 1.8 milyon manat artıq olmuşdur. 

2025-ci ildə Naxçıvan Muxtar Respublikasının şəhər və rayon büdcələri üzrə xərclərin 
icrası 51.8 milyon manat təsdiq edilmiş proqnoza qarşı 40.3 milyon manat təşkil etmiş, nəticədə 
11.5 milyon manat və ya 22,2 faiz məbləğində az icra edilmişdir. Beləliklə, xərclər üzrə icrası 
proqnoza nisbətdə 77,8 faiz olmuşdur. 

2024-cü illə müqayisədə yerli gəlir və xərcləri tənzimləmək üçün mərkəzləşdirilmiş 
xərclərdən ayrılan vəsaitlərin icrası 2.2 milyon manat (və ya 51 faiz) azalaraq 2.3 milyon manat 
olmuşdur. 

Hörmətli deputatlar! 

Qeyd olunan təhlillərin nəticələrini ümumiləşdirərək, belə qənaətə gəlirik ki, təqdim 
edilmiş “Naxçıvan Muxtar Respublikasının 2025-ci il büdcəsinin icrası haqqında” Naxçıvan 
Muxtar Respublikasının Qanun layihəsi qanunvericiliyin müvafiq tələblərinə uyğun hazırlanmış 
və təqdim olunmuşdur, büdcə müzakirələri zamanı nəzərə almağınızı xahiş edirəm.  

Diqqətinizə görə sağ olun! 

Sədrlik edən. Sağ olun, Hafiz müəllim! 

Qanun layihəsi ilə əlaqədar deputatlardan çıxış etmək istəyən və ya əlavə təklifi olan 
varmı? 

Buyurun, Ramil müəllim! 

R.Nəbiyev. Hörmətli Bəxtiyar müəllim! 

Hörmətli iclas iştirakçıları! 

Naxçıvan Muxtar Respublikasının 2025-ci il büdcəsinin icrasına dair hesabatın təhlili 
göstərir ki, 2025-ci il ərzində Naxçıvan Muxtar Respublikası büdcəsinin sosialyönlü xərcləri 
ümumi xərclərin 71,1 faizini təşkil etməklə 316.733.820 manat məbləğində icra olunmuşdur. Bu 
göstərici 2024-cü illə müqayisədə 18.064.472 manat və ya 6 faiz çoxdur. Buraya büdcə 
xərclərinin əməyin ödənişi fondu, dərman, sarğı ləvazimatlarının və materiallarının alınması, 
ərzaq məhsullarının alınması və təminatı, həmçinin sosial ödənişlər daxildir. 

Büdcənin böyük bir hissəsinin sosialyönlü xərclərə ayrılması, eyni zamanda sosial 
xərclərin faiz göstəricisinin artımının izlənməsi muxtar respublikada vətəndaşlara verilən dəyərin, 
onun sosial rifahına yönəlmiş strateji yanaşmanın bariz göstəricisidir.  

Sosialyönlü büdcə siyasətinin ən qabaqcıl və birbaşa hədəfi cəmiyyətdəki həssas 
qrupların – təqaüdçülərin, əlilliyi olan şəxslərin, şəhid ailələrinin, qazilərin və aztəminatlı ailələrin 
sosial müdafiəsidir. 

Hesabatın təhlili onu göstərir ki, Naxçıvan Muxtar Respublikası büdcəsinin sosialyönlü 
xərclərinin ümumi xərclərin 71,1 faizini təşkil etməsi uzunmüddətli inkişafın təmin edilməsinə 
yönəlmişdir. İnsan kapitalının inkişafı, sosial təminat sisteminin təkmilləşdirilməsi və sosial 
xidmətlərin keyfiyyətinin artırılması istiqamətində görülən işlər regionun gələcək inkişafı üçün 
güclü zəmin yaradır. 

Nəticə olaraq qeyd edə bilərik ki, büdcə xərclərinin əsas hissəsinin sosial istiqamətlərə 
yönləndirilməsi sosial sahənin inkişafını sürətləndirir, insanların həyat keyfiyyətini artırır və 
muxtar respublikanın ümumi inkişafına mühüm töhfə verir. 

Göstərilənləri nəzərə alaraq müzakirəyə təqdim olunan hesabatı müsbət dəyərləndirir və 
deputat həmkarlarımı da hesabatın qəbul edilməsinə səs verməyə dəvət edirəm. 

Diqqətinizə görə təşəkkür edirəm! 

Sədrlik edən. Sağ olun, Ramil müəllim! 

Əlavə çıxış etmək istəyən varmı? 

Buyurun, Vüsal müəllim! 

V.Məmmədzadə, Ali Məclisin İntizam komissiyasının sədr müavini.   

Hörmətli Bəxtiyar müəllim! 

Hörmətli deputatlar və iclas iştirakçıları! 

Milli iqtisadiyyatın inkişafında, istehsalın stimullaşdırılmasında, eləcə də cəmiyyətin sosial 
tərəqqisində dövlət büdcəsi böyük rol oynayır. Bu baxımdan büdcənin icra vəziyyətinin geniş 
müzakirəsi çox mühüm əhəmiyyətə malikdir. Büdcə icrasının müzakirəsi sadəcə rəqəmlərin 
nəzərdən keçirilməsi deyil, həm maliyyə intizamının təmin edilməsi, həm də gələcək strateji 
qərarların düzgün qəbul edilməsi üçün də böyük əhəmiyyət kəsb edir. Bu müzakirələr həmçinin 
büdcə xərcləmələrində şəffaflığın təmin edilməsinə imkan verir. Müzakirə zamanı yalnız 
rəqəmlər deyil, "Bu xərc qarşıya qoyulan məqsədə çatdımı?" sualı cavablandırılır. Gələcəkdə 
israfçılığın və lazımsız xərclərin qarşısının alınması üçün əsaslı zəmin yaradılır.  

Ölkəmizdə həyata keçirilən məqsədyönlü və kompleks islahat tədbirləri nəticəsində 2025-
ci ildə makroiqtisadi göstəricilərdə müsbət dinamika müşahidə olunmuşdur. Qeyd olunan iqtisadi 
meyillər muxtar respublikada da özünü göstərmişdir. 

Hesabat dövründə muxtar respublikada əvvəlki illə müqayisədə real ifadədə 3,8 faiz çox 
olmaqla, 1 709 438 600 manatlıq ümumi daxili məhsul istehsal olunmuşdur. Sosial-iqtisadi 
sahədə qazanılan nailiyyətlər büdcə proqnozlarının icrasında da öz əksini tapmışdır. Naxçıvan 
Muxtar Respublikası büdcəsinin gəlirlərinin ümumi daxili məhsulda xüsusi çəkisi 26,4 faiz təşkil 
etmişdir ki, bu da 2024-cü illə müqayisədə 9,6 faiz çoxdur. Xüsusilə büdcə gəlirlərinin tərkibində 
yerli daxilolmaların həcminin artması dotasiyadan asılılığın azalmasına səbəb olmuş, ilin 
əvvəlində proqnozlaşdırılan dotasiyanın yalnız 56 faizi muxtar respublikaya ayrılmışdır. Heç 
şübhəsiz bu yerli xərclərin optimallaşdırılması və xərclər üzrə effektiv idarəetmə tədbirlərinin 
tətbiqi nəticəsində mümkün olmuşdur.  

 2025-ci il üzrə Naxçıvan Muxtar Respublikası büdcəsində təsdiq olunmuş xərclər 88,2 
faiz və ya 445.629.730 manat məbləğində icra olunmuşdur ki, bu da 2024-cü illə müqayisədə 
16.023.138 manat və ya 3,7 faiz çoxdur. Büdcə xərclərinin ümumi daxili məhsulda xüsusi çəkisi 
26,1 faiz təşkil etmişdir. 

Strukturuna görə xərclərin 89,5 faizinin cari xərcləri təşkil etməsi büdcə vəsaitlərinin 
əsasən sosial öhdəliklərin və digər zəruri cari fəaliyyət istiqamətlərinin maliyyələşdirilməsinə 
yönəldilməsi ilə əlaqədardır. 2025-ci il büdcəsində dövlət əsaslı vəsait qoyuluşu üçün nəzərdə 
tutulmuş 22 milyon manat vəsaitin 99,5 faizinin istifadə olunması qarşıya qoyulan infrastruktur 
layihələri və abadlıq-quruculuq tədbirlərinin həyata keçirildiyini göstərir. 

Büdcə icrasının təhlili göstərir ki, 2025-ci ildə qarşıya qoyulmuş hədəflərə nail olunmuş, 
iqtisadi inkişafın dayanıqlılığı, sosial sahələrə ayrılan vəsaitlərin effektivliyi təmin edilmişdir. Bu 
baxımdan büdcənin icrası ilə bağlı qanun layihəsinin qəbul olunmasını dəstəkləyir və 
həmkarlarımı da layihənin lehinə səs verməyə dəvət edirəm. 

Diqqətiniz üçün sağ olun! 

Sədrlik edən. Sağ olun, Vüsal müəllim! 

Başqa çıxışı olan varmı? 

Buyurun, Mahir müəllim! 

M.İsmayılov, Ali Məclisin Sosial siyasət komitəsinin sədr müavini.   

Hörmətli Bəxtiyar müəllim! 

Hörmətli deputatlar və iclas iştirakçıları! 

Bu gün biz Naxçıvan Muxtar Respublikası büdcəsinin 2025-ci ildə icrası, qarşıya 
qoyulmuş hədəflərə nail olunma səviyyəsi və maliyyə vəsaitlərinin idarə edilməsinin 
səmərəliliyinə dair yekunları müzakirə etmək üçün toplaşmışıq. 

Maliyyə ilinin uğurla başa vurulması, ayrılmış vəsaitin təyinata uyğun və effektiv 
xərclənməsi qarşıda duran ən mühüm vəzifə idi. Sevindirici haldır ki, hesabat dövründə qarşıya 
qoyulan makroiqtisadi hədəflərə və sosial-iqtisadi prioritetlərə böyük ölçüdə nail olunmuşdur.  

Hesabat dövründə büdcə gəlirlərinin formalaşması prosesi uğurla davam etmişdir. Həyata 
keçirilən düzgün iqtisadi siyasət və şəffaflıq tədbirləri nəticəsində büdcə gəlirləri tərkibində yerli 
daxilolmaların həcmi artmış, nəzərdə tutulan proqnoz göstəriciləri ilə müqayisədə büdcəyə 40,1 
faiz çox vəsait toplanmışdır. Bu göstəricilər maliyyə sistemimizin dayanıqlılığının və iqtisadi 
artımın bariz nümunəsidir. 

Büdcə xərclərinin icrası zamanı əsas diqqət dövlətin sosial öhdəliklərinin tam yerinə 
yetirilməsinə, investisiya layihələrinin dəstəklənməsinə və strateji hədəflərin 
maliyyələşdirilməsinə yönəldilmişdir. Maliyyə vəsaitlərinin bölgüsündə aşağıdakı istiqamətlər 
prioritet təşkil etmişdir: 

Əhalinin rifahının yüksəldilməsi, əməkhaqları, pensiya və müavinətlərin vaxtında 
ödənilməsi 100 faiz təmin edilmişdir. 

İnfrastrukturun yenilənməsi və muxtar respublika üçün əhəmiyyət kəsb edən tikinti, 
abadlıq və bərpa işlərinə tələb olunan vəsait tam həcmdə ayrılmışdır. 

İnsan kapitalının inkişafına yönələn xərclər büdcənin strukturunda mühüm yer tutmuşdur. 
Belə ki, 2025-ci ildə təhsil xərcləri 151,7 milyon manat, mədəniyyət, incəsənət, informasiya, 
bədən tərbiyəsi və gənclər siyasəti xərcləri 24,1 milyon manat, sosial müdafiə və sosial təminat 
xərcləri 10,3 milyon manat, səhiyyə xərcləri isə 10,8 milyon manat təşkil etmişdir. 

Büdcənin icra göstəriciləri göstərir ki, qarşıya qoyulmuş hədəfə doğru mühüm nailiyyətlər 
əldə olunub. Uğurlu icra göstəricilərinə baxmayaraq, biz əldə olunanlarla kifayətlənməməliyik. 
Növbəti dövr üçün əsas hədəflərimiz maliyyə intizamının daha da gücləndirilməsi, büdcə 
vəsaitlərinin idarə edilməsində rəqəmsal həllərin və innovasiyaların tətbiqinin genişləndirilməsi 
olmalıdır. 

Hörmətli həmkarlar! 

Qeyd olunanları nəzərə alaraq sizi təqdim olunan “Naxçıvan Muxtar Respublikasının 
2025-ci il büdcəsinin icrası haqqında” Naxçıvan Muxtar Respublikasının Qanun layihəsinin 
lehinə səs verməyə dəvət edirəm. 

Diqqətinizə görə təşəkkür edirəm! 

Sədrlik edən. Sağ olun, Mahir müəllim!  

Əlavə çıxış etmək istəyən varmı? 

Yoxdur.  

Hörmətli deputatlar!  

Naxçıvan Muxtar Respublikası Ali Məclisinin Daxili Nizamnaməsinin 19.4.1-ci maddəsinə 
əsasən qanun layihəsinə birinci oxunuşda baxılması nəticəsində Ali Məclisin protokol 
qaydasında qəbul edilən qərarı ilə layihə birinci oxunuşda qəbul edilir, təklif və iradlar nəzərə 
alınmaqla onun üzərində iş davam etdirilir. 

Deputatlardan kim “Naxçıvan Muxtar Respublikasının 2025-ci il büdcəsinin icrası 
haqqında” Naxçıvan Muxtar Respublikasının Qanun layihəsinin birinci oxunuşda qəbul 
olunmasına tərəfdardırsa, xahiş edirəm səs versin. 

Hesablayıcı komissiyadan xahiş olunur, səsləri hesablayıb məlumat versin. 

Səsvermənin nəticələri  (saat 18.12 dəq.) 

   Lehinə        42 

   Əleyhinə           0 

   Bitərəf           0 

   Səs vermədi           0 

   İştirak edir         42 

Nəticə: Qəbul edildi       

Sədrlik edən. Buyurun, Bəhruz müəllim! 

B.Məmmədov, Ali Məclisin Hesablayıcı komissiyasının sədri. 

Hörmətli Bəxtiyar müəllim!  

“Naxçıvan Muxtar Respublikasının 2025-ci il büdcəsinin icrası haqqında” Naxçıvan 
Muxtar Respublikasının Qanun layihəsinin birinci oxunuşu ilə bağlı keçirilən səsvermədə iştirak 
edən 42 deputat lehinə səs vermiş, əleyhinə və bitərəf olan yoxdur.  

Sədrlik edən. Çox sağ olun! 

Beləliklə, qanun layihəsi birinci oxunuşda qəbul edildi. 

Gündəlikdə duran ikinci məsələ “Normativ hüquqi aktlar haqqında” Naxçıvan Muxtar 
Respublikasının Qanununda dəyişiklik edilməsi barədə” Naxçıvan Muxtar Respublikasının 
Qanun layihəsinin birinci oxunuşda müzakirəsidir. 

Bildiyimiz kimi, “Naxçıvan Muxtar Respublikasının Konstitusiyasında dəyişikliklərin təsdiq 
edilməsi haqqında” Azərbaycan Respublikasının 2026-cı il 2 fevral tarixli Konstitusiya Qanunu ilə 
əlaqədar olaraq “Normativ hüquqi aktlar haqqında” Naxçıvan Muxtar Respublikasının 
Qanununda dəyişiklik edilməsinə zərurət yaranmış, bununla bağlı qanun layihəsi hazırlanmış və 
deputatlara təqdim olunmuşdur. 

Hüquq siyasəti komitəsinin 17 iyun 2026-cı il tarixli iclasında müvafiq layihə komitənin 
sədri, sədr müavini və üzvlərinin, həmçinin Ali Məclis Aparatının nümayəndələrinin iştirakı ilə 
müzakirə edilmişdir. 

Qanun layihəsi barədə məlumat vermək və komitənin rəyini bildirmək üçün söz Hüquq 
siyasəti komitəsinin sədri Əjdər Əliyevə verilir. 

Buyurun, Əjdər müəllim! 

Ə.Əliyev, Ali Məclisin Hüquq siyasəti komitəsinin sədri.  

Hörmətli Bəxtiyar müəllim!   

Hörmətli sessiya iştirakçıları! 

“Normativ hüquqi aktlar haqqında” Naxçıvan Muxtar Respublikasının Qanununda 
dəyişiklik edilməsi barədə” Naxçıvan Muxtar Respublikasının Qanun layihəsi ilə “Normativ 
hüquqi aktlar haqqında” Naxçıvan Muxtar Respublikası Qanununun preambulasında və 
qanunun 23 maddəsində dəyişikliklərin edilməsi nəzərdə tutulur. 

Məlum olduğu kimi, “Naxçıvan Muxtar Respublikasının Konstitusiyasında dəyişikliklərin 
təsdiq edilməsi haqqında” Azərbaycan Respublikasının Konstitusiya Qanunu 10 mart 2026-cı il 
tarixdə qüvvəyə minmişdir. Həmin Konstitusiya Qanunu ilə Naxçıvan Muxtar Respublikasının 
konstitusiya-hüquqi statusuna, dövlət hakimiyyəti orqanlarının fəaliyyətinin təşkilinə, normativ 
hüquqi tənzimləmənin əsaslarına və qanunvericilik sisteminin formalaşdırılması prinsiplərinə dair 
bir sıra mühüm dəyişikliklər edilmişdir. 

Qeyd olunan dəyişikliklərin tam və ardıcıl şəkildə həyata keçirilməsi, habelə Naxçıvan 
Muxtar Respublikasının qanunvericilik sistemində hüquqi müəyyənliyin, normativ hüquqi aktlar 
arasında uyğunluğun və hüquqi tənzimləmənin vahidliyinin təmin edilməsi məqsədilə mövcud 
normativ hüquqi bazanın yeni konstitusion müddəalara uyğunlaşdırılması istiqamətində sistemli 
tədbirlər görülməkdədir. 

Təqdim edilən “Normativ hüquqi aktlar haqqında” Naxçıvan Muxtar Respublikasının 
Qanununda dəyişiklik edilməsi barədə” Naxçıvan Muxtar Respublikasının Qanun layihəsi də 
məhz bu məqsədlə hazırlanmışdır. Qanun layihəsi “Naxçıvan Muxtar Respublikasının 
Konstitusiyasında dəyişikliklərin təsdiq edilməsi haqqında” Azərbaycan Respublikasının 
Konstitusiya Qanunundan irəli gələn tələblərin həyata keçirilməsinə, normativ hüquqi aktların 
sistemləşdirilməsi və qəbul edilməsi qaydalarının yeni konstitusion çərçivəyə 
uyğunlaşdırılmasına, habelə qanunvericilik texnikasının təkmilləşdirilməsinə xidmət edir. 

Layihədə nəzərdə tutulan dəyişikliklər normativ hüquqi aktların hüquqi qüvvəsi, 
iyerarxiyası, hazırlanması, qəbul edilməsi, qüvvəyə minməsi və tətbiqi ilə bağlı müddəaların 
mövcud konstitusion tənzimləmə ilə uyğunlaşdırılmasını təmin edir. Eyni zamanda qanunvericilik 
sistemində hüquqi kolliziyaların aradan qaldırılması, normativ hüquqi aktların hazırlanması və 
tətbiqi prosesində vahid yanaşmanın formalaşdırılması, habelə normayaratma fəaliyyətinin 
səmərəliliyinin artırılması baxımından mühüm əhəmiyyət daşıyır. 

Beləliklə, təqdim olunan qanun layihəsi Naxçıvan Muxtar Respublikası qanunvericiliyinin 
Azərbaycan Respublikasının Konstitusiyasından və qüvvədə olan konstitusiya qanunlarından 
irəli gələn tələblərə uyğunlaşdırılması istiqamətində həyata keçirilən qanunvericilik islahatlarının 
tərkib hissəsi olmaqla, hüquqi sistemin sabitliyinin, ardıcıllığının və effektiv fəaliyyətinin təmin 
edilməsinə xidmət edir. 

Qanun layihəsinin mətninə gəldikdə, ilk olaraq qeyd etmək lazımdır ki, birinci dəyişiklik 
qanunun preambulasında nəzərdə tutulur və bu dəqiqləşdirmə məqsədi daşıyan bir dəyişiklikdir. 
Burada “normativ hüquqi aktlar” sözü “Naxçıvan Muxtar Respublikasının normativ hüquqi aktları” 
sözləri ilə dəyişdirilir. 

Digər məsələ qanunun 1-ci maddəsində nəzərdə tutulan dəyişiklikdir. Burada normativ 
hüquqi aktın anlayışında “fərmanla” sözü çıxarılır və “Naxçıvan Muxtar Respublikası Nazirlər 
Kabinetinin qərarı ilə” sözləri əlavə edilir. 

Eyni zamanda qeyd etmək lazımdır ki, növbəti dəyişiklik həmin layihənin 2-ci maddəsində 
nəzərdə tutulub. Belə ki, köhnə redaksiyada “konstitusiyanın 49-cu maddəsinin II, III, IV və V 
hissələri” sözləri qeyd olunmuşdur. Yeni dəyişikliklə III hissə artıq qanunun mətnindən çıxarılır. 

Digər bir məsələ normativ hüquqi aktların hüquqi qüvvəsi ilə bağlı olan 2-ci maddədədir. 
2.3-cü maddədə “fərman” sözləri qanunun mətnindən çıxarılır. 

Eyni zamanda qanunun 2.5-ci maddəsinin və 3-cü maddədə 3.3.2-ci bəndin ləğv edilməsi 
təklif olunur. 

Eyni zamanda qanuna “3.3.2-1. Naxçıvan Muxtar Respublikası Ali Məclisi sədrinin 
sərəncamları” yarımbəndinin əlavə edilməsi təklif edilir. 

4-cü maddədə Naxçıvan Muxtar Respublikası Konstitusiyasının 44-cü maddəsinin II 
hissəsinin 1-ci və 2-ci bəndlərinə və V hissəsinə əsasən qəbul edilmiş Naxçıvan Muxtar 
Respublikası Ali Məhkəməsinin qərarları normativ xarakterli aktlar siyahısında qeyd olunur və 
köhnə redaksiyada qüvvədə olan Konstitusiyanın 44-cü maddəsinin II hissəsinin 1-ci və 3-cü 
bəndlərinə istinad edilmişdir. Bu dəyişiklik Konstitusiyada edilmiş dəyişikliklərdən irəli gəlir. Qeyd 
olunan normativ xarakterli aktlar Naxçıvan Muxtar Respublikası Ali Məhkəməsinin Konstitusiya 
Məhkəməsi icraatı qaydasında Naxçıvan Muxtar Respublikasının normativ hüquqi aktları 
arasında uyğunlaşdırma məsələləri ilə bağlı qəbul etdiyi qərarlara aiddir. 

Normativ hüquqi aktlar arasında kolliziyanın aradan qaldırılması üsullarını tənzimləyən 
12-ci maddənin 12.2-ci bəndinin aşağıdakı redaksiyada verilməsi təklif olunur:  

“Normativ hüquqi aktların kolliziyasına yol verməmək məqsədilə qanun və ya Naxçıvan 
Muxtar Respublikası Nazirlər Kabinetinin qərarlarının layihələri ilə yanaşı onların qəbul olunması 
ilə əlaqədar ləğv, dəyişikliklər edilməli və hazırlanmalı olan qanun və ya Naxçıvan Muxtar 
Respublikası Nazirlər Kabinetinin qərarlarının layihələri də eyni zamanda təqdim edilməlidir.”. 

Qanunun 18-ci maddəsinin ləğv edilməsi təklif olunur. 

Eyni zamanda qanunun 19-cu maddəsinin aşağıdakı redaksiyada verilməsi təklif olunur:  

“19.1. Naxçıvan Muxtar Respublikasının Nazirlər Kabineti Naxçıvan Muxtar Respublikası 
Konstitusiyasının 40-cı maddəsinin I hissəsinə uyğun olaraq, Naxçıvan Muxtar Respublikasının 
Konstitusiyası və Azərbaycan Respublikası Prezidentinin aktları əsasında, Naxçıvan Muxtar  
Respublikası Konstitusiyasının və Naxçıvan Muxtar Respublikası qanunlarının, Azərbaycan 
Respublikasının Prezidentinin aktlarının icrasını təmin etmək məqsədi ilə Naxçıvan Muxtar 
Respublikasının Konstitusiyası, qanunları və Azərbaycan Respublikasının Prezidentinin aktları 
ilə Naxçıvan Muxtar Respublikası Nazirlər Kabinetinin səlahiyyətlərinə aid edilmiş məsələlər 
üzrə qərarlar formasında normativ hüquqi aktlar qəbul edir.”. 

Mərkəzi icra hakimiyyəti orqanlarının normativ hüquqi aktlarından bəhs edən 20-ci maddə 
aşağıdakı redaksiyada təqdim olunur: 

“20.1. Mərkəzi icra hakimiyyəti orqanlarının normativ hüquqi aktları Naxçıvan Muxtar 
Respublikası Konstitusiyasından və Naxçıvan Muxtar Respublikası qanunlarından irəli gəldiyi 
halda Naxçıvan Muxtar Respublikası Nazirlər Kabinetinin aktına əsasən, yalnız Naxçıvan Muxtar 
Respublikası Nazirlər Kabinetinin aktları ilə onların səlahiyyətlərinə aid edilmiş məsələlər üzrə 
qəbul edilə bilər.”.  

Normativ hüquqi akt layihələrinin dövlət orqanı tərəfindən hazırlanması, razılaşdırılması, 
qəbul edilməsi və dərc edilməsini tənzimləyən 23.1-ci maddədə həmin məsələlər üzrə “Normativ 
hüquqi aktlar haqqında” Azərbaycan Respublikası Qanununun 27-ci maddəsinə göndəriş edilir. 

24-cü maddədə normativ hüquqi aktların rekvizitləri yeni redaksiyada müəyyən edilir. 
Burada aktın növü, o cümlədən Naxçıvan Muxtar Respublikasının qanunu, Naxçıvan Muxtar 
Respublikası Nazirlər Kabinetinin qərarı və digər rekvizitlər nəzərdə tutulur. 

Qanunun 41.6-cı maddəsinin ləğv edilməsi təklif edilir.  

Qanunun 43.2-1.1-ci maddəsində qanun və Naxçıvan Muxtar Respublikası Nazirlər 
Kabinetinin qərar layihələrinin qəbulu ilə əlaqədar ləğv edilməli, dəyişikliklər edilməli və ya 
hazırlanmalı olan digər qanun və qərar layihələrinin mövcudluğunun müəyyən edilməsi nəzərdə 
tutulur. 

43.6-cı maddənin ləğv edilməsi, habelə ekspertizanın keçirilməsi qaydasını tənzimləyən 
44.1-ci maddənin “Normativ hüquqi aktın layihəsi məcburi hüquqi ekspertizadan keçirilməlidir.” 
redaksiyasında verilməsi təklif olunur. 

Qanunun 44.2.2-ci və 46.3-cü maddələrinin də ləğv edilməsi təklif olunur. 

Qanunun qanunvericilik təşəbbüsü hüququnun həyata keçirilməsinin təminatlarını 
tənzimləyən 68-ci maddəsində, xüsusilə 68.2.2-ci maddəsində nəzərdə tutulur ki, qanun 
layihəsində edilən dəyişikliklər dövlət vəsaitlərinin azalmasına, yeni xərclərin yaranmasına və ya 
mövcud xərclərin artmasına səbəb ola biləcəyi hallarda layihənin Naxçıvan Muxtar Respublikası 
Nazirlər Kabineti ilə birlikdə razılaşdırılması məsələsi öz əksini tapmışdır.  

Normativ hüquqi aktların imzalanmasını tənzimləyən 69.0.1-ci maddədə müəyyən edilir 
ki, qanunlar Naxçıvan Muxtar Respublikası Ali Məclisinin sədri tərəfindən imzalanır. 

Hüquqi aktların dövlət reyestrinin strukturu ilə bağlı 75.2-ci maddədə qeyd olunur ki, 
75.0.2.1-ci maddə Naxçıvan Muxtar Respublikası Konstitusiyasının 44-cü maddəsinin II 
hissəsinin 1-ci və 2-ci bəndlərinə və V hissəsinə əsasən qəbul edilmiş hüquq və qanunun 
analogiyasından istifadə olunması haqqında Naxçıvan Muxtar Respublikası Ali Məhkəməsinin 
qərarlarının dövlət reyestrinə daxil edilməsi nəzərdə tutulur. 

75.0.3.2-1-ci yarımbəndin əlavə edilməsi nəzərdə tutulur. Həmin yarımbəndə əsasən, 
Naxçıvan Muxtar Respublikası Ali Məclisi sədrinin sərəncamları qeyri-normativ hüquqi aktlar 
siyahısına daxil edilir. 

78.1-ci maddə normativ hüquqi aktların rəsmi dərc edilməsinin müddətlərini və şərtlərini 
tənzimləyir. Həmçinin maddədə Naxçıvan Muxtar Respublikası Ali Məclisinin sədri tərəfindən 
imzalanmış qanunların 72 saat müddətində rəsmi dərc edilməsi nəzərdə tutulur. 

Normativ hüquqi aktın qüvvəsini itirməsini tənzimləyən 84-cü maddənin 84.1.3-cü 
bəndində müəyyən edilir ki, normativ hüquqi akt və ya onun struktur elementi Naxçıvan Muxtar 
Respublikası Konstitusiyasının 44-cü maddəsinin II hissəsinin 1-ci və 2-ci bəndlərində nəzərdə 
tutulmuş hallarla əlaqədar Naxçıvan Muxtar Respublikası Ali Məhkəməsinin qərarı ilə qüvvədən 
düşmüş hesab edilə bilər. Burada söhbət Naxçıvan Muxtar Respublikası Ali Məhkəməsinin 
Konstitusiya Məhkəməsi icraatı qaydasında qəbul etdiyi qərarlar əsasında normativ hüquqi aktın 
və ya onun struktur elementinin qüvvədən düşmüş hesab edilməsindən gedir. 

“Normativ hüquqi aktlar haqqında” Naxçıvan Muxtar Respublikasının Qanununda 
dəyişiklik edilməsi barədə” Naxçıvan Muxtar Respublikasının Qanun layihəsinə 17 iyun 2026-cı il 
tarixdə Naxçıvan Muxtar Respublikası Ali Məclisinin Hüquq siyasəti komitəsinin iclasında 
baxılmışdır. Komitənin iclasında qanun layihəsi komitə üzvlərinin və Naxçıvan Muxtar 
Respublikası Ali Məclisi Aparatının əməkdaşlarının iştirakı ilə müzakirə edilmişdir. Layihə barədə 
ətraflı məlumat verilmiş, iclas iştirakçılarının müzakirəsinə təqdim olunmuşdur. Komitə iclasında 
rəy layihəsi hazırlanmış, səsvermə keçirilmiş və rəy qəbul edilmişdir. 

İcazənizlə, rəyi diqqətinizə çatdırıram. 

Yeddinci çağırış Naxçıvan Muxtar Respublikası Ali Məclisinin Hüquq siyasəti komitəsinin 
rəyi.   

Naxçıvan Muxtar Respublikası Ali Məclisinin Hüquq siyasəti komitəsinə daxil olmuş 
“Normativ hüquqi aktlar haqqında” Naxçıvan Muxtar Respublikasının Qanununda dəyişiklik 
edilməsi barədə” Naxçıvan Muxtar Respublikasının Qanun layihəsi 10 mart 2026-cı tarixdə 
qüvvəyə minmiş “Naxçıvan Muxtar Respublikasının Konstitusiyasında dəyişikliklərin təsdiq 
edilməsi haqqında” Azərbaycan Respublikasının Konstitusiya Qanununun tələblərinə əsasən 
hazırlanmışdır. 

“Normativ hüquqi aktlar haqqında” Naxçıvan Muxtar Respublikasının Qanununda 
dəyişiklik edilməsi barədə” Naxçıvan Muxtar Respublikasının Qanun layihəsi komitə üzvlərinə 
paylanılmış, komitənin 17 iyun 2026-cı il tarixli iclasında komitənin sədri, sədr müavini və 
üzvlərinin, həmçinin Naxçıvan Muxtar Respublikası Ali Məclisi Aparatının nümayəndələrinin 
iştirakı ilə müzakirə olunmuşdur. Qanun layihəsi “Normativ hüquqi aktlar haqqında” Naxçıvan 
Muxtar Respublikasının 2011-ci il 19 iyul tarixli 6-IVQN nömrəli Qanununun tələblərinə uyğun 
hazırlanmışdır. 

Yuxarıda qeyd edilənləri və “Naxçıvan Muxtar Respublikası Ali Məclisinin komitələri 
haqqında” Naxçıvan Muxtar Respublikası Qanununun 6.2-ci maddəsini nəzərə alaraq Ali 
Məclisin Hüquq siyasəti komitəsi qeyd edir ki, qanun layihəsi Ali Məclisin iclasının gündəliyinə 
daxil edilmək üçün təqdim oluna bilər.  

Diqqətinizə görə sağ olun! 

Sədrlik edən. Sağ olun, Əjdər müəllim! 

Qanun layihəsi ilə əlaqədar deputatlardan çıxış etmək istəyən və ya əlavə təklifi olan 
varmı? 

Yoxdur. 

Hörmətli deputatlar! 

Naxçıvan Muxtar Respublikası Ali Məclisinin Daxili Nizamnaməsinin 19.4.1-ci maddəsinə 
əsasən qanun layihəsinə birinci oxunuşda baxılması nəticəsində Ali Məclisin protokol 
qaydasında qəbul edilən qərarı ilə layihə birinci oxunuşda qəbul edilir və onun üzərində iş 
davam etdirilir. 

Deputatlardan kim “Normativ hüquqi aktlar haqqında” Naxçıvan Muxtar Respublikasının 
Qanununda dəyişiklik edilməsi barədə” Naxçıvan Muxtar Respublikasının Qanun layihəsinin 
birinci oxunuşda qəbul olunmasına tərəfdardırsa, xahiş edirəm səs versin. 

Hesablayıcı komissiyadan xahiş olunur, səsləri hesablayıb məlumat versin. 

Səsvermənin nəticələri  (saat 18.25 dəq.) 

   Lehinə        42 

   Əleyhinə           0 

   Bitərəf           0 

   Səs vermədi           0 

   İştirak edir         42 

Nəticə: Qəbul edildi     

Sədrlik edən. Buyurun, Bəhruz müəllim! 

B.Məmmədov, Ali Məclisin Hesablayıcı komissiyasının sədri. 

Hörmətli Bəxtiyar müəllim!  

“Normativ hüquqi aktlar haqqında” Naxçıvan Muxtar Respublikasının Qanununda 
dəyişiklik edilməsi barədə” Naxçıvan Muxtar Respublikasının Qanun layihəsinin birinci oxunuşu 
ilə bağlı keçirilən səsvermədə iştirak edən 42 deputat lehinə səs vermiş, əleyhinə və bitərəf olan 
yoxdur.  

Sədrlik edən. Çox sağ olun! 

Beləliklə, qanun layihəsi birinci oxunuşda qəbul edildi. 

Gündəlikdə duran üçüncü məsələ “Naxçıvan Muxtar Respublikasının fəxri adları 
haqqında” Naxçıvan Muxtar Respublikasının Qanun layihəsinin birinci oxunuşda müzakirəsidir. 

Bildiyimiz kimi, “Naxçıvan Muxtar Respublikasının Konstitusiyasında dəyişikliklərin təsdiq 
edilməsi haqqında” Azərbaycan Respublikasının 2026-cı il 2 fevral tarixli Konstitusiya Qanunu ilə 
Naxçıvan Muxtar Respublikası Ali Məclisinin müəyyən etdiyi ümumi qaydalar siyahısına 
Naxçıvan Muxtar Respublikasının fəxri adlarının da daxil edilməsi ilə “Naxçıvan Muxtar 
Respublikasının fəxri adları haqqında” yeni qanunun qəbul edilməsinə zərurət yaranmış, 
bununla bağlı qanun layihəsi hazırlanmış və deputatlara təqdim olunmuşdur. 

Hüquq siyasəti komitəsinin 17 iyun 2026-cı il tarixli iclasında müvafiq layihə komitənin 
sədri, sədr müavini və üzvlərinin, həmçinin Ali Məclis Aparatının nümayəndələrinin iştirakı ilə 
müzakirə edilmişdir. 

Qanun layihəsi barədə məlumat vermək və komitənin rəyini bildirmək üçün söz Hüquq 
siyasəti komitəsinin sədri Əjdər Əliyevə verilir. 

Buyurun, Əjdər müəllim! 

Ə.Əliyev, Ali Məclisin Hüquq siyasəti komitəsinin sədri.  

Hörmətli Bəxtiyar müəllim! 

Hörmətli sessiya iştirakçıları!  

“Naxçıvan Muxtar Respublikasının Konstitusiyasında dəyişikliklərin təsdiq edilməsi 
haqqında” Azərbaycan Respublikasının 2026-cı il 2 fevral tarixli Konstitusiya Qanunu ilə 
Naxçıvan Muxtar Respublikasının Konstitusiyasına dövlət hakimiyyəti orqanlarının 
səlahiyyətlərinin dəqiqləşdirilməsi, hüquqi tənzimləmənin təkmilləşdirilməsi və normativ hüquqi 
bazanın müasir tələblərə uyğunlaşdırılması məqsədilə bir sıra mühüm dəyişikliklər edilmişdir. 

Həmin dəyişikliklər sırasında Naxçıvan Muxtar Respublikası Ali Məclisinin səlahiyyətlərini 
müəyyən edən Konstitusiyanın 24-cü maddəsinə edilən əlavə xüsusi əhəmiyyət kəsb edir. Belə 
ki, edilən dəyişiklik nəticəsində Naxçıvan Muxtar Respublikasının fəxri adlarının təsis edilməsi, 
bu adların verilməsi ilə bağlı hüquqi əsasların müəyyən olunması, habelə müvafiq sahədə 
hüquqi tənzimləmənin həyata keçirilməsi Ali Məclisin həll etdiyi məsələlərin dairəsinə aid 
edilmişdir. 

Konstitusiya səviyyəsində aparılmış bu dəyişiklik Naxçıvan Muxtar Respublikasında 
dövlət təltifləri və fəxri adlar institutunun hüquqi əsaslarının daha da möhkəmləndirilməsinə, 
habelə həmin sahədə normayaratma fəaliyyətinin səlahiyyətli dövlət orqanı tərəfindən həyata 
keçirilməsinə xidmət edir. Bununla yanaşı, dəyişiklik hüquqi müəyyənlik, normativ hüquqi 
aktların iyerarxiyası və səlahiyyət bölgüsü prinsiplərinin təmin olunması baxımından da mühüm 
əhəmiyyət daşıyır. 

Təqdim olunan qanun layihəsinin hazırlanmasının əsas məqsədi qüvvədə olan hüquqi 
tənzimləmənin Naxçıvan Muxtar Respublikası Konstitusiyasının yeni redaksiyada müəyyən 
edilmiş müddəalarına uyğunlaşdırılmasından ibarətdir. Bu məqsədlə layihədə fəxri adlar 
sahəsində hüquq münasibətlərini tənzimləyən və müvafiq qərarları qəbul edən subyektin 
dəyişdirilməsi nəzərdə tutulur. Başqa sözlə, Konstitusiyada edilmiş dəyişikliklərdən irəli gələrək, 
əvvəllər digər dövlət orqanlarının səlahiyyətlərinə aid edilmiş məsələlərin Ali Məclisin 
konstitusion səlahiyyətləri çərçivəsində tənzimlənməsi təmin edilir. 

Təqdim edilən “Naxçıvan Muxtar Respublikasının fəxri adları haqqında” Naxçıvan Muxtar 
Respublikasının Qanun layihəsi də məhz bu məqsədə xidmət edir. 

Əlavə olaraq qeyd etmək istərdim ki, qanun layihəsi hazırlanarkən “Azərbaycan 
Respublikasının fəxri adları haqqında” Əsasnamənin təsdiq edilməsi barədə Azərbaycan 
Respublikası Prezidentinin 14 may 1999-cu il tarixli Fərmanının tələbləri də nəzərə alınmışdır. 

Qeyd edim ki, bu qanun layihəsi qəbul edilənədək həmin sahəni tənzimləyən ayrıca 
Əsasnamə mövcud olmuş və müvafiq məsələlər orada öz əksini tapmışdır. Xüsusilə həmin 
Əsasnamə ilə təqdim olunan qanun layihəsi arasındakı əsas fərqlərə, eləcə də qanun 
layihəsində ilk dəfə nəzərdə tutulan və ya dəyişdirilən müddəalara diqqət yetirmək istəyirəm. 

İlk növbədə, əsas anlayışlar bölməsində bir sıra yeniliklər nəzərdə tutulmuşdur. Belə ki, 
«fəxri ad», «fəxri adın verilməsi», «fəxri adın vəsiqəsi» və «fəxri adın döş nişanı» anlayışları 
Əsasnamədə öz əksini tapmamışdır. Təqdim olunan qanun layihəsində isə bu anlayışlar ayrıca 
tənzimlənmiş və hər birinin məzmunu dəqiq izah olunmuşdur. 

İkinci məsələ qanunun 3-cü maddəsində nəzərdə tutulmuş tətbiq dairəsi ilə bağlıdır. Yəni 
həmin qanunun Azərbaycan Respublikasının vətəndaşlarına, eyni zamanda əcnəbilərə və 
vətəndaşlığı olmayan şəxslərə şamil edilməsi nəzərdə tutulur. Halbuki əvvəlki Əsasnamədə bu 
məsələ sadəcə “xarici ölkə vətəndaşları” kimi ifadə olunmuşdur ki, bu da daha məhdud məzmun 
daşıyırdı. Artıq yeni qanun layihəsində isə “əcnəbilərə və vətəndaşlığı olmayan şəxslərə” şamil 
edilməsi məsələsi qeyd edilərək daha dəqiq müəyyən edilmişdir. 

Digər məsələ qanunun 5-ci maddəsi ilə bağlıdır. Naxçıvan Muxtar Respublikası fəxri 
adlarının verilməsinin əsasları və müddətlərindən bəhs edən bu maddədə xüsusilə əmək stajı ilə 
bağlı müəyyənləşdirilmiş müddətlər və bu müddətlərlə bağlı artırmalar nəzərdə tutulur. Eyni 
zamanda qanunun 5.2 və 5.10-cu maddələrində dəyişikliklər edilmişdir ki, bu da “Media 
haqqında” Azərbaycan Respublikası Qanununun qəbul edilməsi ilə bağlı yaranmış zərurətdən 
irəli gəlir. Bu dəyişikliklər “Media haqqında” Azərbaycan Respublikası Qanununun tələblərinə 
uyğunlaşdırılmışdır. 

Digər mühüm dəyişiklik Naxçıvan Muxtar Respublikası fəxri adlarının verilməsi qaydası ilə 
bağlıdır. Belə ki, fəxri adların verilməsi üçün təqdimat vermək səlahiyyətinə malik subyektlərin 
dairəsinə Naxçıvan Muxtar Respublikası Ali Məclisi də daxil edilmişdir ki, bu da yeni hüquqi 
tənzimləmə hesab olunur. 

Bununla bərabər Naxçıvan Muxtar Respublikası fəxri adlarının vəsiqələri və döş 
nişanlarının hazırlanması məqsədi ilə hər il Naxçıvan Muxtar Respublikasının büdcəsində 
müvafiq vəsaitin nəzərdə tutulması, həmçinin fəxri adın vəsiqəsinin nümunəsi və döş 
nişanlarının təsvirinin Naxçıvan Muxtar Respublikasının Ali Məclisi tərəfindən müəyyən edilməsi 
məsələsi də qanunvericilikdə öz əksini tapmışdır. 

Qeyd etmək lazımdır ki, qanunun 9.1-ci maddəsində fəxri adlara görə aylıq təqaüdün 
məbləğinin müvafiq icra hakimiyyəti orqanı tərəfindən müəyyən edilməsi ilə bağlı yeni müddəa 
daxil edilmişdir. Əvvəl bu müddəa “Naxçıvan Muxtar Respublikasının fəxri adına layiq görülmüş 
şəxslər Azərbaycan Respublikasının qanunvericiliyi ilə müəyyən olunmuş güzəştlərdən istifadə 
edirlər” kimi ifadə olunmuşdur. Artıq yeni redaksiyada bu məsələdə dəqiqləşdirmə aparılmışdır. 



25 

Eyni zamanda, fəxri adlardan məhrum etmə ilə bağlı məsələlər də qanunvericilikdə öz 
əksini tapmışdır. Belə ki, ağır və xüsusilə ağır cinayətlər törətmiş şəxslərin məhkum edilməsi 
məsələsi qeyd olunmuşdur. 10.1.1-ci maddəyə edilmiş dəyişikliklərlə ağır və xüsusilə ağır 
cinayətlər törətməyə görə məhkum olunmuş şəxslərin həmin fəxri adlardan məhrum edilməsi 
məsələsi nəzərdə tutulur. 

Digər məsələ də fəxri addan məhrumetmə ilə bağlı dəyişiklikdir. Əvvəlki redaksiyada 
“fəxri adı ləkələyən xəta törətdikdə” ifadəsi işlənilirdi, artıq bu ifadə “fəxri ad almış şəxs bu ada 
xələl gətirə biləcək hərəkətlərə yol verdikdə” sözləri ilə əvəz olunmuşdur. 

Eyni zamanda, qanun layihəsinin keçid müddəalarını əhatə edən 11-ci maddə də nəzərdə 
tutulmuşdur. Belə ki, 11.1-ci maddəyə əsasən, bu qanun qüvvəyə mindiyi günədək verilmiş 
Naxçıvan Muxtar Respublikasının fəxri adları həmin şəxslər üçün öz qüvvəsini saxlayır və 
Naxçıvan Muxtar Respublikasının fəxri adları hesab olunur. 

11.2.-ci maddədə “Bu qanunun 9-cu maddəsinə əsasən Naxçıvan Muxtar 
Respublikasının fəxri adlarına görə aylıq təqaüdün məbləği bu qanunun qüvvəyə mindiyi 
günədək verilmiş Naxçıvan Muxtar Respublikasının fəxri adları barədə də tətbiq edilir” ifadəsi 
mövcuddur.  

“Naxçıvan Muxtar Respublikasının fəxri adları haqqında” Naxçıvan Muxtar 
Respublikasının Qanun layihəsinə 17 iyun 2026-cı il tarixdə Naxçıvan Muxtar Respublikası Ali 
Məclisinin Hüquq siyasəti komitəsinin iclasında baxılmışdır. Komitənin iclasında qanun layihəsi 
Hüquq siyasəti komitəsinin üzvlərinin və Naxçıvan Muxtar Respublikası Ali Məclisi Aparatının 
əməkdaşlarının iştirakı ilə müzakirə edilmişdir. Komitə iclasında rəy layihəsi hazırlanmış, 
səsvermə keçirilmiş və rəy qəbul edilmişdir. 

İcazənizlə, rəyi diqqətinizə çatdırıram. 

Yeddinci çağırış Naxçıvan Muxtar Respublikası Ali Məclisinin Hüquq siyasəti komitəsinin 
rəyi.  

Naxçıvan Muxtar Respublikası Ali Məclisinin Hüquq siyasəti komitəsinə təqdim edilmiş 
“Naxçıvan Muxtar Respublikasının fəxri adları haqqında” Naxçıvan Muxtar Respublikasının 
Qanun layihəsi 10 mart 2026-cı il tarixdə qüvvəyə minmiş “Naxçıvan Muxtar Respublikasının 
Konstitusiyasında dəyişikliklərin təsdiq edilməsi haqqında” Azərbaycan Respublikasının 
Konstitusiya Qanunundan irəli gələn tələblərin təmin edilməsi və qanunvericiliyin həmin 
dəyişikliklərə uyğunlaşdırılması məqsədilə hazırlanmışdır. 

“Naxçıvan Muxtar Respublikasının fəxri adları haqqında” Naxçıvan Muxtar 
Respublikasının Qanun layihəsi komitə üzvlərinə paylanılmış, komitənin 17 iyun 2026-cı il tarixli 
iclasında komitənin sədri, sədr müavini və üzvlərinin, həmçinin Naxçıvan Muxtar Respublikası 
Ali Məclisi Aparatının nümayəndələrinin iştirakı ilə müzakirə olunmuşdur. Qanun layihəsi 
“Normativ hüquqi aktlar haqqında” Naxçıvan Muxtar Respublikasının 2011-ci il 19 iyul tarixli      
6-IVQN nömrəli Qanununun tələblərinə uyğun hazırlanmışdır. 

Yuxarıda qeyd edilənləri və “Naxçıvan Muxtar Respublikası Ali Məclisinin komitələri 
haqqında” Naxçıvan Muxtar Respublikası Qanununun 6.2-ci maddəsini nəzərə alaraq Ali 
Məclisin Hüquq siyasəti komitəsi qeyd edir ki, qanun layihəsi Ali Məclisin iclasının gündəliyinə 
daxil edilmək üçün təqdim oluna bilər. 

Diqqətinizə görə sağ olun! 

Sədrlik edən. Sağ olun, Əjdər müəllim! 

Qanun layihəsi ilə əlaqədar deputatlardan çıxış etmək istəyən və ya əlavə təklifi olan 
varmı? 

Buyurun, Mövlan müəllim! 

M.Məmmədov. Hörmətli Bəxtiyar müəllim!  

Hörmətli iclas iştirakçıları! 

Müzakirəyə təqdim olunan “Naxçıvan Muxtar Respublikasının fəxri adları haqqında” 
Naxçıvan Muxtar Respublikasının Qanun layihəsi mühüm ictimai və mənəvi əhəmiyyət daşıyır. 
Fəxri ad insanların uzun illər ərzində göstərdikləri səmərəli fəaliyyətə, peşəkarlığa və cəmiyyət 
qarşısındakı xidmətlərinə verilən yüksək qiymətdir. Bu baxımdan, fəxri adların verilməsinin aydın 
hüquqi əsaslarla tənzimlənməsi olduqca vacibdir. 

Qanun layihəsində fəxri adların verilməsi ilə bağlı meyarların, təqdimat qaydalarının və 
digər prosedurların müəyyənləşdirilməsi müsbət haldır. Bu, prosesin daha sistemli həyata 
keçirilməsinə, layiqli şəxslərin əməyinin obyektiv qiymətləndirilməsinə və fəxri adların nüfuzunun 
qorunmasına xidmət edəcəkdir.  

Xüsusilə müxtəlif sahələrdə uzunmüddətli və səmərəli fəaliyyət göstərən insanların 
xidmətlərinin nəzərə alınması böyük əhəmiyyət daşıyır. Təhsil, səhiyyə, mədəniyyət, incəsənət, 
kənd təsərrüfatı və digər sahələrdə çalışan şəxslərin əməyinə qiymət verilməsi həm onlara 
göstərilən diqqətin ifadəsidir, həm də gənc nəsil üçün nümunədir. 

Fəxri ada layiq görülən şəxslər öz fəaliyyəti, peşəkarlığı və ictimai nüfuzu ilə cəmiyyət 
üçün örnək olmalıdırlar. 

İnanıram ki, bu qanun layihəsi fəxri adların verilməsi sahəsində hüquqi bazanın 
təkmilləşdirilməsinə və layiqli şəxslərin xidmətlərinin daha dolğun qiymətləndirilməsinə mühüm 
töhfə verəcəkdir.  

Diqqətiniz üçün təşəkkür edirəm!  

Sədrlik edən. Sağ olun, Mövlan müəllim! 

Əlavə çıxış etmək istəyən varmı? 

Yoxdur. 

Hörmətli deputatlar! 

Naxçıvan Muxtar Respublikası Ali Məclisinin Daxili Nizamnaməsinin 19.4.1-ci maddəsinə 
əsasən qanun layihəsinə birinci oxunuşda baxılması nəticəsində Ali Məclisin protokol 
qaydasında qəbul edilən qərarı ilə layihə birinci oxunuşda qəbul edilir və onun üzərində iş 
davam etdirilir. 

Deputatlardan kim “Naxçıvan Muxtar Respublikasının fəxri adları haqqında” Naxçıvan 
Muxtar Respublikasının Qanun layihəsinin birinci oxunuşda qəbul olunmasına tərəfdardırsa, 
xahiş edirəm səs versin. 

Hesablayıcı komissiyadan xahiş olunur, səsləri hesablayıb məlumat versin. 

Səsvermənin nəticələri  (saat 18.36 dəq.) 

   Lehinə        42 

   Əleyhinə           0 

   Bitərəf           0 

   Səs vermədi           0 

   İştirak edir         42 

Nəticə: Qəbul edildi     

Sədrlik edən. Buyurun, Bəhruz müəllim! 

B.Məmmədov, Ali Məclisin Hesablayıcı komissiyasının sədri. 

Hörmətli Bəxtiyar müəllim!  

“Naxçıvan Muxtar Respublikasının fəxri adları haqqında” Naxçıvan Muxtar 
Respublikasının Qanun layihəsinin birinci oxunuşu ilə bağlı keçirilən səsvermədə iştirak edən 42 
deputat lehinə səs vermiş, əleyhinə və bitərəf olan yoxdur.  

Sədrlik edən. Çox sağ olun! 

Beləliklə, qanun layihəsi birinci oxunuşda qəbul edildi. 

Hörmətli deputatlar! 

Bununla da Naxçıvan Muxtar Respublikası Ali Məclisinin növbədənkənar altıncı 
sessiyasının birinci iclası öz işini başa çatdırdı. 

Sağ olun! 


